
КъБР-м и Парламентым Лэжьыгъэм-
кIэ, социальнэ политикэмрэ узыншагъэр 
хъумэнымкIэ и комитетым дыгъуасэ 
 иригъэкIуэкIащ льготэ зиIэ сымаджэ-           
хэр хущхъуэхэмрэ шхын хэхахэмкIэ 
къызэрызэрагъэпэщым теухуа «стIол 
 хъурей». 

АР ИРИГЪЭКIУЭКIАЩ ЛэжьыгъэмкIэ, со-
циальнэ политикэмрэ узыншагъэр хъумэ-
нымкIэ комитетым и унафэщI Къэжэр Хъу-
сен. 

ЗэIущIэр къыщызэIуихым КъБР-м и Пар-
ламентым и УнафэщIым и къуэдзэ Жана-
таев Сэлим жиIащ дызэрыт лъэхъэнэм сы-
маджэхэр хущхъуэкIэ къызэгъэпэщыным 
теухуа Iуэхур нэхъыщхьэ дыдэхэм ящыщу 
зэрыщытыр, абы пэрыт дэтхэнэми щыты-
кIэр зыхуэдэр зэпкърыхауэ парламен  - 
 т архэм я пащхьэ къралъхьэным мыхьэнэш-
хуэ зэриIэр. «Дэтхэнэ щIыналъэми сы-
маджэщми Iуэхур зэрыщыщытыр тщIэн 
 хуейщ, ар зэфIэзыгъэкIыну къулыкъущIа-
пIэхэм къалэнхэр зэхэхауэ я пащхьэ 
итлъхьэн щхьэкIэ. Абы ипкъ иткIэ, зэIу-       
щIэм къеблэгъа псоми зи гугъу тщIымкIэ 
фи Iуэху зыIутым дыщывгъэгъуэзапхъэщ», 
- жиIащ Жанатаевым. 

Республикэм щыщыIэ щытыкIэм зэпкъ-
рыхауэ тепсэлъыхьащ КъБР-м узыншагъэр 
хъумэнымкIэ и министрым и дэIэ пы къуэгъу 
Мазокъуэ Еленэ. 

- Къэралым хущхъуэкIэ къызэригъэ пэ-
щын хуейуэ Къэбэрдей-Балъкъэр Рес-
публикэм исхэм я Iуэхум теухуауэ щыIэ 
 хабзэм ипкъ иткIэ, сымаджэхэр зыхуэны-
къуэхэр яIэрохьэ республикэ, федеральнэ 
мылъкум къыхэкIыу. Апхуэдэ къэрал дэ-
Iэпыкъуныгъэ хуэныкъуэу федеральнэ 
 ре гистрым щытхахэм папщIэ 2021 гъэм 
 федеральнэ бюджетым къыхэкIыу сом 
 мелуани 175-рэ къытIэрыхьащ. Псори зэхэ-
ту къапщтэмэ, льготэ зиIэ сымаджэхэм 
 хухах хущхъуэм сом мелуан 543-рэ токIуадэ 
(зыхуейм и процент 67,7-м хущощIэ).

2021 гъэм жэпуэгъуэм и 1-м ирихьэлIэу зи 
гугъу тщIы программэр иридгъэзэщIэну 
сом мелуани 163-рэ и уасэ зэгурыIуэныгъэ 
къэралым етщIылIащ. ТекIуадэ ахъшэр 
зэлъытар социальнэ Iуэхутхьэбзэ хуэны-
къуэу дэфтэр зэзыгъэпэща цIыхухэм я 
 бжыгъэмрэ Урысей Федерацэм и Прави-
тельствэм илъэсым къриубыдэу мы Iуэхум 
хухих ахъшэмрэщ, жиIащ Мазокъуэм.

Министрым и дэIэпыкъуэгъум зэрыжи-
IамкIэ, сымаджэхэм ират хущхъуэхэм 
 трагъэкIуадэ ахъшэр щIахуримыкъур 
цIыхухэм я нэхъыбэм хущхъуэ пщIэншэм 
нэхърэ абы и уасэр ахъшэу иратмэ нэхъ 
къызэращтэрщ. Къэбэрдей-Балъкъэрым 
илъэс къэс хущхъуэм нэхърэ ахъшэр нэхъ 

Сымаджэхэм я нэIэ тетщ

ЩIыналъэм и зыужьыныгъэм 
къэрал гулъытэ егъуэт

Къэбэрдей-Балъкъэрым лэ-
жьыгъэ IуэхукIэ махуитIкIэ щы-
Iащ Урысей Федерацэм и Пра-
вительствэм и УнафэщIым и 
 къуэдзэ, Кавказ Ищхъэрэм щы-
Iэ щIыналъэхэр зи нэIэ щIэт Но-
вак Александр. Мэкъумэш хо-
зяйствэ, промышленность, ту-
ризм IэнатIэхэм зэрызаужьым, 
лъэпкъ проектхэр гъэзэщIа 
зэрыхъум щытепсэлъыхьащ 
 КъБР-м  и Правительствэм и 
Унэм щэкIуэгъуэм и 22-м абы 
щригъэкIуэкIа, республикэм и 
социально-экономикэ щы ты-
кIэм теухуа зэIущIэм. 

- ИКЪУКIЭ си гуапэщ Къэбэр-
дей-Балъкъэрым сыщыIэну. Мы 
махуэхэм дытепсэлъыхьыну ди 
мурадщ республикэм и зыу жьы-
кIэнум и Iэмалхэм. УФ-м и Прави-
тельствэм и УнафэщI Мишустин 
Михаил къытхуищIа пщэрылъ хэ-
хахэр ехьэлIащ щIыналъэм со-
циально-экономикэ я лъэны-
къуэкIэ зегъэужьыным. Дэ сыт и 
лъэныкъуэкIи щIэгъэкъуэн ды-
хъуну дыхьэзырщ зи гугъу тщIы 
унэтIыныгъэхэр ипэкIэ кIуэтэн, 
цIыхухэм я псэукIэр егъэфIэкIуэн 
папщIэ, - къызэIуихащ зэIущIэр 
Новак Александр. - Фи Iуэху еп-
лъыкIэхэр утыку къифлъхьэ, ди 
гуп ми зыужьыныгъэм хуэщхьэ-
пэну хэкIыпIэхэр къэтлъыхъуэнщ, 
ахэр Правительствэм и Уна фэ-
щIым бгъэдэтлъхьэжынщ. Мэре-
мым екIуэкIынущ Мишустин Ми-
хаил зи унафэщI зэIущIэшхуэр. 
Абы утыку къыщрахьэнущ Кавказ 
Ищхъэрэ федеральнэ щIына-
лъэм хыхьэ республикэхэм щыIэ 
щытыкIэхэр къыщыгъэлъэгъуа 
док ладхэр. Абы фIы дыдэу зы-
хуэдмыгъэхьэзыру хъунукъым. 

«Проектхэр гъэзэщIэным теу-
хуауэ зыхуэвгъэувыжа къалэн-        
хэр Урысей псом къыщекIуэкIхэм 
къакIэрыхуркъым. Дызэрыщы-
гъуазэщи, илъэс блэкIар хьэлъэу 
щытащ, экономикэ зыужьыкIэм 
кIэрыхуащ. 2021 гъэм Урысей 
 Фе дерацэм и экономикэми, 
Къэбэрдей-Балъкъэрым ейми 
щы тыкIэр зэпIэзэрыт щы хъу-
жащ», - жиIащ Новак, щIына- 
лъэм и унафэщIхэм я лэжьы гъэр 
 къыщипщытэм. Къищы нэ мы-
щIауэ, абы къыхигъэщащ псэу -
пIэ, гъуэгу ухуэнымкIэ, мэкъумэш 
хозяйствэм зегъэужьынымкIэ, 
 ин вес тицэ жыджэрагъымкIэ ди 

республикэр КИФЩI-м щыпашэ-
хэм зэращыщыр. Правительст-
вэм и УнафэщIым и къуэдзэр 
арэзы  техъуащ социальнэ зыу-
жьыныгъэм ехьэлIа мыхьэнэшхуэ 
зиIэ Iуэхугъуэхэр къыщрахьэ-
жьэкIэ къэрал министерствэхэм-
рэ  щIы налъэм и унафэщIхэмрэ 
жы джэру зэрызэдэлажьэм. 

КIуэкIуэ Казбек къыхигъэщащ 
республикэм лъэпкъ проектхэр 
ехъу лIэныгъэкIэ зэрыщагъэза-
щIэр Урысей Федерацэм и Пре-
зидент Путин Владимир со-
циальнэ унэтIыныгъэ зиIэ и поли-
тикэм,  УФ-м и Правительствэм 
зэрызакъыщIигъакъуэм, къэрал 
министерствэхэм  быдэу япы-
щIауэ зэ радэлажьэм и фIыгъэу 
зэ ры щытыр. «ФIыщIэ фхудощI 

Къэ бэрдей-Балъкъэрым игъуэт 
гу лъытэмрэ дэIэпыкъуныгъэмрэ 
папщIэ. Къэралым къыбгъэдэкI 
Iэмалхэр нэхъ купщIафIэу къы-
зэрыдгъэсэбэпыным дыху-
щIокъу», - жиIащ КIуэкIуэ Казбек. 

АдэкIэ Къэбэрдей-Балъкъэрым 
и социально-экономикэ щыты-
кIэм теухуауэ къэпсэлъащ КъБР-м 
и Правительствэм и УнафэщI Му-
суков Алий. 

- Япэрауэ, къыхэзгъэщыну сы-
хуейт, Къэбэрдей-Балъкъэрым и 
социально-экономикэ зыужьы-
ныгъэр Iуэхугъуэхэр коронавирус 
узыфэм зыщиубгъу иужьрей 
илъэситIым къыдэкIуа гугъуехь-
хэм хэту зэрекIуэкIыр. Урысей 
Федерацэм и дэтхэнэ щIына-
лъэми хуэдэу, дэ дыIууащ эконо-

микэм, цIыхухэм я лэжьапIэ 
 Iэн атIэмрэ я хэхъуэмрэ кIэ-
рыхуным, - къыщIи дзащ Мусуко-
вым и къэп сэлъэныгъэр. - А псом 
 къадэкIуэу, пандемием щытыкIэ 
гугъу дригъэувами, Къэбэрдей-
Балъкъэр Республикэм и со-
циаль нэ, эко номикэ IэнатIэхэр 
зэ  пIэзэрыту зэ теIыгъэным ехьэ-
лIа, Iэмалыншэу дгъэзэщIэн 
 хуейуэ ди щIыналъэми къэралми 
къыщагъэува  къалэнхэр къытекI 
имыIэу зэры дгъэзэщIам  и фIы-
гъэкIэ  щIы налъэ экономикэр 
къызэте мы-щахэу къызэтенащ, 
фи нанс-экономикэ зэпIэзэ ры ты-
ныгъэр тхъумащ, социальнэ 
пщэ рылъхэр цIыхухэм нэгъэсауэ 
яхуэтщIащ». 

Социально-экономикэ зыу жьы-

ныгъэм и унэтIыныгъэ псоми кIэ-
щIу щытепсэлъыхьым КъБР-м и 
Правительствэм и УнафэщIыр 
къы зытеувыIахэм ящыщщ мэкъу-
мэш IэнатIэр. 2020 гъэм къриу-
быдэу псори зэхэту къыщIа-
гъэкIащ сом мелард 61,4-рэ и уа-
сэ продукцэ икIи ар и пэ ита 
илъэсым яхузэфIэкIам нэхърэ 
проценти 10-кIэ нэхъыбэщ. 

2020 гъэм къриубыдэу, гектари 
100-м хуэзэу тепщIыхьмэ, рес-
публикэм къыщытраха гъавэр 
Кавказ Ищхъэрэ щIыналъэм 
 щахузэфIэкIам  нэхърэ хуэди 2,1-
кIэ, Урысей Федерацэр къапщ-
тэмэ, хуэди 3,2-кIэ нэхъыбэщ. 
 Мэкъумэш продукцэу къыщIа-
гъэкIар цIыху къэс тепщIыхьмэ, 
Къэбэрдей-Балъкъэрым япэ увы-
пIэр КИФЩI-м щиубыдащ. 

Илъэс блэкIам кърашэлIа ин-
вестицэхэр сом мелард 49,8-м 
 нэсащ икIи хэхъуэр проценти 
103,6-рэ хъуащ. «2021 гъэм и япэ 
мазибгъум дриплъэжмэ, инвес-
тицэхэм  я хэхъуэр проценти 102,6-
рэ хъуащ. СызэреплъымкIэ, илъэ-
сым и кIэм а бжыгъэр проценти 
104 - 105-м нэсыфынущ», - къыхи-
гъэщащ Мусуковым. 

АдэкIэ КъБР-м и Прави-
тельствэм и УнафэщIыр къытеу-
выIащ цIыхухэм ябгъэдэлъ мылъ-
кумрэ лэжьапIэ IэнатIэкIэ къы-
зэгъэпэща зэрыхъумрэ. Къэбэр-
дей-Балъкъэрым щыпсэухэм 
ахъшэ хэхъуэу яIэр 2020 гъэм 
 проценти 2,3-кIэ нэхъ мащIэ 
 хъуауэ къигъэлъэгъуащ абы. 
 КъБР-м и Iэтащхьэм мы гъэм къи-
гъэува къалэн нэхъыщхьэхэм 
ящыщщ иужьрей илъэсхэм екIа-
кIуэ апхуэдэ щытыкIэм фIы и лъэ-
ныкъуэкIэ зегъэхъуэжыныр. 

Эпидемиологие  щытыкIэр зэ-
рыгугъум, нэгъуэщI щхьэусыгъуэ-
хэми къыхэкIыу республикэм 
 нэхъри зэпэубыда щыхъуащ 
лэжьа пIэ IэнатIэхэр. 2021 гъэм и 
щIы шылэм и 1-м ирихьэлIэу лэ-
жьапIэншэу зезыгъэтхахэм я 
 бжыгъэр цIыху мин 71,2-м нэб лэ-
гъащ, ар ипэ ита илъэсхэм нэхъ рэ 
хуэдипщIкIэ нэхъыбэт. Мы 
илъэсым и кIэм ирихьэлIэу лэ-
жьапIэншэу зезыгъэтхахэм я 
 бжыгъэр мин 13,5-м нос. Апхуэ дэу 
щыт пэтми, ар ику иту Урысей 
 Федерацэм къыщагъэлъэгъуам 
нэхърэ нэхъыбэщ. 

(КIэухыр 2-нэ нап.) 

къыщыхах хуэгъэкIуатэ зиIэ сымаджэхэм я 
процент 85 - 86-м. 

2021 гъэм и жэпуэгъуэм ирихьэлIэу ди 
республикэм хущхъуэкIэ хуэгъэкIуатэ зиIэ 
сымаджэу 75 995-рэ исщ, абыхэм ящыщу 
цIыху 11 594-м (процент 15,3-м) пщIэншэу 
 хущхъуэ къыIахмэ нэхъ къащтэ. 

Мазокъуэ Еленэ зэрыжиIамкIэ, мы Iуэ-
хум текIуадэ ахъшэр яхуримыкъуу бэлыхь 
хэзыгъэтхэм ящыщщ зы сымаджэм прог-
раммэмкIэ хухах ахъшэм нэхърэ и хущ-
хъуэхэм текIуадэр зэрынэхъыбэр. Псалъэм 
къыдэкIуэу жыпIэмэ, 2020, 2021 гъэхэм зы 
сымаджэм сом 886,4-рэ, сом 929,8-рэ 
 хухэхамэ, зы цIыхум дохутырым хуитх хущ-
хъуэм 2020 гъэм - сом 3944-рэ, 2021 гъэм 
сом 4399-рэ токIуадэ. Федеральнэ бюдже-
тым 2021 гъэм сымаджэхэм яхухиха ахъ-
шэр абыхэм я процент 32,3-ращ. Къэпса-
лъэм къыхигъэщащ мыр икIэщIыпIэкIэ 
гъэзэкIуэжын, ахъшэм хэгъэхъуэн зэры-
хуейр. 

Зи гугъу тщIы программэмкIэ сымаджэ-
хэм иратащ хущхъуэ рецепт 23 836-рэ, ар 
сом мелуани 105-рэ и уасэ мэхъу. 

«Къэбэрдей-Балъкъэр Республикэм 
узын шагъэр хъумэн IэнатIэр щегъэ фIэ-
кIуэн» КъБР-м и къэрал программэр гъэ-
зэщIэным 2021 гъэм республикэ бюджетым 

сом мелуан 430-рэ хухихащ. Ар узыфэ 
зэмылIэужьыгъуэхэр зэрагъэхъуж хущ-
хъуэхэмрэ сымаджэхэр хэхауэ зэрагъа-
шхэмрэ токIуадэ. Псори зэхэту къапщтэмэ, 
2021 гъэм льготэ зиIэ сымаджэхэм ират 
 хущхъуэм сом мелуан 965-рэ текIуэдэнущи, 
абы и процент 55,6-р хущощIэ. 

Къэпсэлъам едэIуа депутатхэм чэнджэщ-
хэр ягъэхьэзырыну зэгурыIуащ зы цIыхум 
ират хущхъуэ уасэм теухуа федеральнэ 
 хабзэм зэхъуэкIыныгъэхэр хэлъхьэжы-      
нымкIэ дэфтэрхэм; сымаджэхэм и чэзум         
хущхъуэхэр яIэрыхьэу зэтеублэным; «Къэ-
бэрдей-Балъкъэр Республикэм узынша-
гъэр хъумэн IэнатIэр щегъэфIэкIуэн» 
 КъБР-м и къэрал программэр гъэзэщIа зэ-
рыхъум кIэлъыплъыным, нэгъуэщIхэми 
ятеухуауэ. 

Зи гугъу ящIым теухуауэ щIыналъэхэм я 
Iуэху зыIутым тепсэлъыхьащ Аруан район 
сы маджэщым и дохутыр нэхъыщхьэ Хьэ-
щIэлI ФатIимэрэ Iуащхьэмахуэ район сы-
маджэщым и дохутыр нэхъыщхьэ Тебер-
диевэ Зайнафрэ. Дохутырхэм къыхагъэ-
щащ иужьрей илъэситIым хущхъуэхэмкIэ 
хуэгъэкIуатэ зиIэ сымаджэхэм я бжыгъэр 
нэхъыбэ зэрыхъур, псом хуэмыдэу коро-
навирус уз зэрыцIалэр къызыпкърыхьэ-         
хэм я фошыгъур дригъэкIуейуэ фошыгъу             

уз зэуалIэхэм я бжыгъэм зэрыхэхъуэр.                
КъищынэмыщIауэ, абыхэм жаIам къыхэ-
щащ коронавирус узыфэм илIыкIхэм я про-
цент 50-р фошыгъу уз зыпкърытхэр зэры-
арар. 

КъБР-м Узыншагъэр хъумэнымкIэ и ми-
нистерствэм штатым хэмыт и эндокрино -
лог нэхъыщхьэ Щыхъалы Иннэ щхьэхуэу 
тепсэлъыхьащ эндокринологием хыхьэ 
узыфэхэм теухуауэ хуэгъэкIуатэ зиIэ сыма-
джэхэм хущхъуэхэмрэ Iэмэпсымэхэмрэ зэ-
раIэрыхьэм. Абы зэрыжиIамкIэ, эндокрин-
нэ узыфэ япкърыту хущхъуэ, мастэ, тест 
хуэ дэхэр ирату республикэм цIыху 2176-рэ 
исщ. А узыр зыпкърыту учётым щытхэм я 
бжыгъэр псори зэхэту 29285-рэ мэхъу, 
абыхэм ящыщу 19461-м фошыгъу узыр 
япкърытщ. 2021 гъэм эндокринологие Iэна-
тIэм сом мелуани 9-рэ ныкъуэрэ и уасэ 
 хущхъуэ хуаутIыпщащ. Иджыпсту фошы-
гъур езыгъэх хущхъуэхэмкIэ районхэр про-
цент 60-90-кIэ къызэрагъэпэщыф, инсу-
линхэр сымаджэхэм я проценти 100-м ират. 
Иджы къежьа, фошыгъур езыгъэх таблеткэ 
теплъэ зиIэ хущхъуэ лIэужьыгъуитIыр зэ-      
кIэ сымаджэ псоми иратыфыркъым, яхури-
къуркъыми. Апхуэдэуи мыфошыгъу диабе-
тым ирахьэлIэ хущхъуэхэмкIэ сымаджэхэр 
къызэгъэпэщынми гугъуехь пылъщ. 

Щыхъалы Иннэ зэрыжиIамкIэ, фошыгъу 
узыр медицинэм и Iыхьэ нэхъ гугъухэм 
ящыщщ, абы цIыхухэр ныкъуэдыкъуэ ещI, 
куэд йолIыкI. Псом хуэмыдэу COVID-19-р 
къызэрыунэхурэ лIэхэм я бжыгъэр нэхъыбэ 
хъуащ. А псори къалъытауэ, ЩIыналъэ эн-
докринологие центрхэм я лэжьыгъэр 
зэрырагъэфIакIуэ программэхэр УФ-м и 
Правительствэм зэхелъхьэ. Псалъэм 
къыдэкIуэу жыпIэмэ, апхуэдэ центру сом 
мелард 42,12-рэ и уасэ яухуэнущ, зы ухуэ-
ныгъэм сом мелард 1,179-рэ текIуадэу. Абы  
жиIащ КъБР-м и Правительствэр, Пар-
ламентыр, Узыншагъэр хъумэнымкIэ ми-
нистерствэр Iуэхум хыхьэу, а центрхэр 
 щау хуэну щIыналъэ 30-м Къэ  бэрдей-
Балъкъэрри хагъэхуамэ, лэжьыгъэр зэре-
фIэ кIуэнур. 

ЗэIущIэм хэта депутатхэм жаIащ апхуэдэ 
лъэIухэмрэ IэщIагъэлIхэм ягу щIэныкъуэ-
хэмрэ зэхуэсхэм щыжаIэн зэрыхуейр, а псо-
ри я лэжьыгъэм Iэмал имыIэу къызэры-
щалъытэнур, зэфIагъэкIыну иужь зэриты-
нур. 

НЭЩIЭПЫДЖЭ  Замирэ. 

КъБР-м и Iэтащхьэ КIуэкIуэ Казбек хэтащ Урысей 
Федерацэм хыхьэ щIыналъэхэм я унафэщIхэм я Со-
ветым, Урысейм Хамэ къэрал IуэхухэмкIэ и минис-
терствэм епхауэ лажьэм, и XXXVII зэхуэсу Москва 
щекIуэкIам. Ар теухуауэ щытащ Федерацэм хыхьэ 
щIыналъэхэм хамэ къэралхэм щаIэ лэжьэгъухэм 
 хуаIэ щэнхабзэ пыщIэныгъэхэм зегъэужьыным.

ЗЭIУЩIЭР иригъэкIуэкIащ Урысей Федерацэм хамэ 
къэрал IуэхухэмкIэ и министр Лавров Сергей. Зэхуэсым 
хэтащ УФ-м Экономикэ зыужьыныгъэмкIэ и министер-
ствэм, «Россотрудничество»-м я лIыкIуэхэр, Вологодскэ 
областым и унафэщI Кувшинников Олег, Новгород Ищ-
хъэрэ областым - Никитин Глеб, Калужскэ областым - 
Шапша Владислав, Челябинскэ областым - Текслер 
Алексей, Севастополь къалэм и губернатор Развожаев 
Михаил.

Урысейм и МИД-м и унафэщI Лавров Сергей жиIащ: 
«Дунейм гу щылъыботэ лъэпкъхэм я щэнхабзэм, я 
зыужьыныгъэм хэлъ щхьэхуэныгъэхэр зэхэзыкъутэну 
хуейхэр зэрыщыIэм, ауэ Урысейр, нэхъапэхэми хуэ-    
дэу, яужь итщ политикэм пымыщIа щэнхабзэ-псапащIэ 
зэпыщIэныгъэхэр адрей къэралхэм яхудиIэным, абыхэм 
Америкэ Ищхъэрэмрэ Европэмрэ хыхьэ къэралхэри 
яхэту». «Дунейм сыт хуэдэ и IэнатIэми ущылэжьэныр 
иджыпсту тыншкъым, дызэрыщыгъуазэщи, лъэпкъ-
хэм я щэнхабзэхэр, зыр адрейм къыщхьэщызыгъэкI я 
хабзэ гъэщIэгъуэнхэр лъэныкъуэ ирагъэзыну яужь ит 
къарухэр щыIэщ щIым и дэнэ плIанэпи. Абы папщIэ ин-
тернет-технологиехэр, абыхэм социальнэ сетхэри яхэту, 
къызэрагъэщхьэпэм уегъэпIейтей. Шэч хэмылъу, 
абыхэм гулъытэ яхуэщIын хуейщ», - жиIащ Лавров Сер-
гей. Министрым къыхигъэщащ Урысейм щэнхабзэ и 
лъэныкъуэкIэ зэфIэкIышхуэхэр зэриIэр икIи ахэр 
жыджэру къызэрыгъэсэбэпыпхъэр.

ЗэIущIэм щытепсэлъыхьащ дунейпсо, экономикэ зэ-
пыщIэныгъэхэу хамэ къэралхэм яхудиIэхэм хэгъэхъуэн 
зэрыхуейми. ЗэIущIэм кърикIуахэр зэхалъхьэжынурэ 
Урысей Федерацэм хыхьэ хэгъэгухэм я унафэщIхэм я 
Советым и XXXVII зэхуэсым къыщащта унафэхэмрэ 
чэнджэщхэмрэ хуагъэхьынущ.

Къэбэрдей-Балъкъэр Республикэм и Iэтащхьэ КIуэ-
кIуэ Казбек Советым и зэхуэсым къыщыпсэлъащ 
 КъБР-м хамэ къэралхэм яхуиIэ щэнхабзэ пыщIэны-
гъэхэм ятеухуауэ. 

«Иужьрей илъэсхэм дэ нэхъри зедгъэубгъуащ хамэ 
къэралхэм щэнхабзэ и лъэныкъуэкIэ дазэрыпыщIам 
икIи а лэжьыгъэр едгъэфIэкIуащ, - жиIащ республикэм 
и УнафэщIым. - Хамэ къэралхэм щыдиIэ лэжьэгъухэм 
щэнхабзэ и лъэныкъуэкIи япыщIауэ дызэрыщытыр 
 республикэм Урысей къэралыгъуэм и иджырей ду-
нейпсо политикэм хуищI хэлъхьэныгъэхэм ящыщщ».

ЩIыналъэм и унафэщIым зэIущIэм хэтхэр щыгъуазэ 
ищIащ республикэм дунейпсо мыхьэнэ зиIэ Iуэхухэр, 
щэнхабзэм и лэжьакIуэхэу гъунэгъу щIыналъэхэмрэ 
 хамэ къэралхэмрэ щыщхэр хэту зэрыщекIуэкIыр. 
Абыхэм ящыщу нэхъ инхэщ - симфоние макъамэм и 
фестивалу Темыркъан Юрий и щIыхькIэ къызэра-
гъэпэщыр, Дунейпсо кинофестивалыр, «Iуащхьэмахуэ 
и щыгум щагъэзащIэ къафэхэр» дунейпсо IуэрыIуатэ 
фестивалыр. Абыхэм, хабзэ хъуауэ, хэтщ Европэм, 
 Азием, Африкэм, Америкэ Ипщэм щыщ лIыкIуэхэр. 
Урысейми хамэ къэралхэми щыцIэрыIуэ «Кабардинка», 
«Балкария» къэфакIуэ ансамблхэр Европэми СНГ-ми я 
къэралхэм зыкъыщагъэлъагъуэ.

КIуэкIуэ Казбек жиIащ Къэбэрдей-Балъкъэр Рес-
публикэмрэ Беларусь Республикэмрэ зэрызэдэлэжьэ-
нум теухуа зэгурыIуэныгъэ 2020 гъэм фокIадэм зэры-
зэращIылIар, дызэрыт илъэсым и щэкIуэгъуэм а зэ-
пыщIэныгъэхэр зыхуэдэнур яубзыхуащ, абы щэнхабзэ и 
лъэныкъуэкIэ зэфIагъэкIынухэри хэту. Апхуэдэуи рес-
публикэм и Iэтащхьэм и къэпсэлъэныгъэм къыхигъэщ-
хьэхукIащ ди лъэпкъэгъухэр нэхъыбэу щыпсэу щIы-
налъэхэу Сирием, Иорданием, Тыркум, Израилым, 
апхуэдэуи Европэм хыхьэ къэралхэм щэнхабзэ пы-
щIэныгъэхэр зэрыхудиIэри. Къэбгъэлъагъуэмэ, 2021 
гъэм ди анэдэлъхубзэмрэ урысыбзэмрэ Тыркум, Иор-
данием, Германием щыпсэухэм егъэщIэным теухуа 
 курсхэр онлайн IэмалкIэ ирагъэкIуэкIащ.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Iэтащхьэ КIуэкIуэ Казбек 
хэтащ Урысей Федерацэм хыхьэ 

щIыналъэхэм я унафэщIхэм я Советым 
и XXXVII зэхуэсу Москва щекIуэкIам

Къэбэрдей-Балъкъэр Республикэм и ХэхакIуэ 
комиссэм хэтхэм я IуэхукIэ

Къэбэрдей-Балъкъэр Республикэм
и Iэтащхьэм и Указ

Къэбэрдей-Балъкъэр Республикэм и Конституцэм и 
81-нэ статьям и «к» пунк тым ипкъ иткIэ, «Урысей Фе-
дерацэм и цIыхухэм хэхыныгъэхэм Iэ щаIэтыну, рефе-
рендумым хэтыну яIэ хуитыныгъэхэм я шэсыпIэ нэ-
хъыщхьэхэм я IуэхукIэ» Федеральнэ законым и 22-нэ, 
23-нэ статьяхэм, «Къэбэрдей-Балъкъэр Республикэм и 
ХэхакIуэ комиссэм и IуэхукIэ» Къэбэрдей-Балъкъэр 
Республикэм и Законым и 5-нэ статьям тету, унафэ 
сощI:

Къэбэрдей-Балъкъэр Республикэм и ХэхакIуэ ко-
миссэм унафэ къыщащтэкIэ Iэ яIэтыну хуиту хэгъэхьэн:

Багъэтыр Алим Забид и къуэр 
Джэш Вячеслав Мыцэ и къуэр
Джаппуев Муссэ Хьисэ и къуэр
Егоровэ Галинэ Фёдор и пхъур 
Къармэ Аслъэн Владимир и къуэр
Мэкъуауэ Аслъэн Владимир и къуэр
ШэджыхьэщIэ Юрий Ахъмэтхъан и  къуэр.

   Къэбэрдей-Балъкъэр Республикэм
   и Iэтащхьэ                       КIУЭКIУЭ Казбек 
Налшык къалэ 
2021 гъэм щэкIуэгъуэм и 22-м 
№126-УГ

Къэбэрдей-Балъкъэр Республикэм лэ жьыгъэ IуэхукIэ щы Iащ УФ-м и 
Пра вительствэм и УнафэщIым и  къуэдзэ Новак Александр

Зыгъэхьэзырар
ЖЬЭКIЭМЫХЪУ Маринэщ.

Шы  зыгъуэт  нэху  тещхьэркъым.
Лъэпкъ Iущыгъэ:

ЗэIущIэхэр                                                                                                Егъэджэныгъэ                                                                                                Махуэгъэпс

Дунейм
щыхъыбархэр

(КIэухыр. ПэщIэдзэр 1-нэ нап.).

Туризм IэнатIэм и гугъу пщIымэ, 2021 
гъэм и япэ мазибгъум къриубыдэу рес-
публикэм зыгъэпсэхуакIуэ къэкIуащ цIыху 
мин 840-рэ. Ар нэгъабэ и апхуэдэ лъэ-
хъэнэм еплъытмэ, хуэди 2,2-кIэ нэ-
хъыбэщ. Абыхэм хуащIащ сом меларди 6 
и уасэ Iуэхутхьэбзэхэр. Мы илъэсым Къэ-
бэрдей-Балъкъэрым зыщызыплъыхьыну 
 хуейуэ къэкIуахэм я бжыгъэр зы мел-
уаным нэблэгъэну къалъытэ.

«Шэч хэмылъу, КъБР-м и Правитель-
ствэм и лэжьыгъэхэм ящыщу нэхъ гу-
лъытэ зыгъуэтыр лъэпкъ проектхэм къы-
зэщIаубыдэ Iуэхугъуэхэр гъэ зэ щIэнырщ, - 
къыпищащ Мусуковым. - Къэбэрдей-
Балъ къэрым щолажьэ щIыналъэ проект 
47-рэ. 2019 - 2024 гъэхэм къриубыдэу абы-
хэм тедгъэкIуэдэнущ сом мелард 35,7-рэ. 
Псори зэхэту 2021 гъэм проектхэм къы-
хуаутIыпщащ сом мелуани 8327,86-рэ, 
абы щыщу сом мелуани 6260,58-р къэрал 
бюджетым къыхэкIащ. Мы гъэм щэкIуэ-
гъуэм и 20-м ирихьэлIэу къэдгъэсэбэпащ 
сом мелуани 6855,25-рэ, ар мылъку псо-
ми я процент 82,4-рэ мэхъу. Проектхэм 
 хухаха ахъшэр къэгъэсэбэпынымкIэ 
 Урысей Федерацэм бжьыпэр щызыIыгъ-
хэм дащыщщ, КИФЩI-м и щIыналъэхэм 
я деж дыщыпашэщ».

ЗэIущIэм и етIуанэ Iыхьэм щытеп сэ-
лъыхьащ «Илъэс хъурейм лажьэ «Iуащ-
хьэмахуэ» турист-рекреацэ комплекс» 
проектым и гъэзэщIэкIэм. Абы теухуауэ 
къэпсэлъащ «Кавказ.РФ» акционер зэгу-
хьэныгъэм и унафэщI ТIымыжь Хьэсэн. 
Ар къытеувыIащ 2020 - 2024 гъэхэм къри-
убыдэу УФ-м и Правительствэм сом ме-
лард 15 зыхуиутIыпщыну и мурад план-
проектым. 

«ЖаIахэм щIызгъужу, къыхэзгъэщыну 
сыхуейт Кавказ Ищхъэрэ федеральнэ 
 округым хыхьэ щIыналъэхэм псоми я 
зэхуэдэ гугъуехьым - псы зэфэнкIэ цIыху-
хэр ирикъуу къызэгъэпэщыным - унафэ 
тещIыхьыным гулъытэ зэрыхуэщIып -
хъэр. Бюджет лъэхъэнэ къакIуэр щыдуб-
зыхукIэ УФ-м Экономикэ зыужьыны -
гъэмкIэ и министерствэм зыхузогъазэ а 
IуэхумкIэ щIэгъэкъуэн хъуну. Абы ехьэлIа 
программэ щхьэхуэ зэхэгъэувэн хуейщ», - 
жиIащ зэIущIэм и кIэухыу УФ-м и Прави-
тельствэм и УнафэщIым и къуэдзэ Новак 
Александр.

ЗэIущIэм апхуэдэу хэтащ УФ-м эконо-
микэ зыужьыныгъэмкIэ и министрым и 
къуэдзэ Назаров Сергей, УФ-м Экономи-
кэ зыужьыныгъэмкIэ и министерствэм 
КИФЩI-м стратегическэ, инвестицэ зыу-
жьыныгъэмкIэ и департаментым и уна-
фэщI Храновский Игорь, УФ-м Экономи -
кэ зыужьыныгъэмкIэ и министерствэм 
 щIыналъэм социально-экономикэ зыу-
жьыныгъэм ехьэлIа къэрал программэр 
щыгъэзэщIэнымкIэ и департаментым и 
унафэщIым и къуэдзэ Харсиев Михаил, 
УФ-м и Правительствэм и УнафэщIым и 
къуэдзэм и дэIэпыкъуэгъухэу Никитин 
Александр, Цецхладзе Георгий, Нозадзе 
Георгий, «Кавказ.РФ» акционер зэгу хьэ-
ныгъэм и унафэщIым и къуэдзэхэу Бекка-
ев Хьисарэ Гончаров Николайрэ. 

Къэбэрдей-Балъкъэрым къыбгъэдэ-
кIыу зэIущIэм апхуэдэу хэтащ КъБР-м 
щыIэ къэрал инспектор нэхъыщхьэ Мэ-
къуауэ Тимур, КъБР-м и Правительствэм 
и УнафэщIым и япэ къуэдзэхэу Къуныжь 
МуIэедрэ Говоров Сергейрэ, КъБР-м и 
Правительствэм и УнафэщIым и къуэдзэ 
Хъубий Марат, республикэм и министр-
хэр, Налшык къалэ администрацэм и Iэ-
тащхьэ Ахъуэхъу Таймураз сымэ. 

КъыкIэлъыкIуэ махуэм, щэкIуэгъуэм и 
23-м, Новак Александррэ абы щIыгъуа 
къэрал къулыкъущIэхэмрэ къаплъыхьащ 
турист объект зыбжанэ. Абыхэм ящIы-
гъуащ КъБР-м и Iэтащхьэ КIуэкIуэ Казбек. 
Ахэр тепсэлъыхьащ «Iуащхьэмахуэ» ку-
рортым и инфраструктурэм нэхъри зе-
гъэужьынымрэ абы инвестицэ хэлъ хьэ-
нымрэ. 

«Кавказ.РФ» акционер зэгухьэныгъэм 
и унафэщI ТIымыжь Хьэсэн и къэп сэ-
лъэныгъэм къызэрыхэщамкIэ, 2030 гъэм 
ирихьэлIэу «Iуащхьэмахуэм» илъэсым 
 къриубыдэу къекIуэлIэнущ цIыху мелуан 
1,2-рэ. Инвестицэ проектхэр гъэзэщIэным 
Iэмал къатынущ зыгъэпсэхуакIуэхэр къы-
щыувыIэнухэр нэхъыбэ щIынымкIэ, кIапсэ 
гъуэгущIэхэмрэ бгым лыжэкIэ къежэ хы-
ным хуэщIа лъагъуэщIэхэмрэ къызэIу-
хынымкIэ. 

ЩIыналъэмрэ «Кавказ.РФ»-мрэ къа-
пэщылъ къалэнхэм ящыщщ курорт объ-
ектхэр егъэфIэкIуэныр. Инвестицэхэр 
 къешэлIэным зэран хуэхъу щхьэусыгъуэ 
нэхъыщхьэхэу икIэщIыпIэкIэ гъэзэ кIуэ-
жын хуейхэм ящыщщ IуэхущIапIэхэр 

элект рокъарукIэ ирикъуу къызэгъэпэ-
щыныр, псыр зыгъэкъабзэхэмрэ бжьа-
мийхэмрэ зэфIэгъэувэжыныр, уэскIу-
рийм щызыхъумэ Iэмэпсымэхэр ухуэныр, 
лъэс лъагъуэхэмрэ автомашинэ гъэу-
выпIэхэмрэ къэгъэнэхуныр. 

УФ-м и вице-премьерымрэ КъБР-м и 
 Iэтащхьэ КIуэкIуэ Казбекрэ иужькIэ хэ -
тащ Бахъсэн Ипщэ къуажэм сабий 
садыщIэ къызэрыщызэIуахым ехьэлIа да-
уэдапщэхэм. Абы щакIэлъыплъынущ зи 
ныбжьыр илъэсрэ ныкъуэм къыщыщIэ-
дзауэ илъэсищым нэблагъэ цIыкIу 42-м. 

IэнатIэр яухуащ «Демография» лъэпкъ 
проектым хиубыдэ «ЦIыхубзхэр IэнатIэ 
увынымкIэ сэбэп яхуэхъун - зи ныбжьыр 
илъэсищым нэблагъэ сабийхэм школым 
мыкIуэ щIыкIэ щIэныгъэ зэрыратын 
 Iэмалхэр къахузэгъэпэщын» къэрал про-
ектым ипкъ иткIэ. Проектыр гъэзэщIэным 
къэрал бюджетым щыщу къыхуаутIып-
щащ сом мелуан 39-м щIигъу. Сабий 
садыр зыхуэныкъуэ псомкIи къызэгъэпэ-
щащ. 

Новак Александррэ КIуэкIуэ Казбекрэ 
ухуэныгъэр къаплъыхьащ, лэжьакIуэхэм 
епсэлъащ, къуажэдэсхэм ехъуэхъуащ 
 сабий садыщIэм лэжьэн зэрыщIидзэм -
кIэ. КIуэкIуэ Казбек къыхигъэщащ, сабий-
хэм хуэфэщэн зыужьыныгъэ егъэ-
гъуэтыным гулъытэшхуэ зэригъуэтыр - ар 
УФ-м и Президент Путин Владимир и 
 политикэм и унэтIыныгъэ нэхъыщхьэхэм 
ящыщщ. Иужьрей илъэситIым къри-
убыдэу Къэбэрдей-Балъкъэрым щатащ 
сабий 2470-рэ зыщIэхуэ сад 43-рэ. 2021 
гъэм и кIэм ирихьэлIэу иджыри объекти 
8-м лэжьэн щIадзэнущ. Абыхэм иджыри 
сабий 525-рэ щIэхуэнущ. 

Новак Александррэ КIуэкIуэ Казбекрэ 
адэкIэ щыIащ Iуащхьэмахуэ куейм щыIэ, 
мывэ къыщIэхыпIэ комбинатым. Рес-
публикэм щынэхъ ин дыдэ инвестицэ 
 проектыр ирагъэжьащ мы гъэм и жэпуэ-
гъуэм. Иджыпсту абы лэжьыгъэхэр щра-
гъэкIуэкIыну и утыкумрэ комбинатым 
екIуалIэ гъуэгумрэ ягъэхьэзыр. 

Комбинатым и унафэщI Ушаков Игорь 
тепсэлъыхьащ ухуэныгъэ лэжьыгъэхэр 
зэрекIуэкIымрэ проектым и щытыкIэ -
нумрэ. Абы къызэрыхигъэщамкIэ, Iуэху-
щIапIэр Кавказ Ищхъэрэм щыIэ про-
мышленнэ IэнатIэ нэхъ ин дыдэхэм ящыщ 
хъунущ. Проектым и уасэщ сом мелард 
25-рэ, илъэсым къриубыдэу абы къы-
щыщIахыну хуагъэфащэ вольфрамрэ 
молибдену тонн мелуан 1,5-рэ. Ар лэжьа-
пIэ IэнатIэ яхуэхъунущ цIыху 700-м. Ком-
бинатыр ирагъэжьэнущ 2023 гъэм, и 
 лъэщагъ псокIэ абы лэжьэн щIидзэнущ 
2026 гъэм. А лъэхъэнэм ирихьэлIэу абы 
налогыу бюджетым къыхилъхьэнущ 
илъэсым хуэзэу сом мелуан 300-м нэбла-
гъэ. 

Новак Александррэ КIуэкIуэ Казбекрэ 
иужькIэ кIуащ Бахъсэн районым щыIэ, 
пхъэщхьэмыщхьэхэмрэ хадэхэкIхэмрэ 
къызэрырашэкI икIи щахъумэ пластик 
контейнерхэр къыщыщIагъэкI заводым. 
Ар къызэгъэпэщащ мазэм контейнер мин 
15 зыгъэхьэзыр иужьрей IэмэпсымэфI-
хэмкIэ. 

Вице-премьерым зригъэлъэгъуащ тонн 
мин 25-рэ зыщIэхуэ щIыналъэ пхъэ щхьэ-
мыщхьэ хъумапIэри. ЗэIымыхьэу илъэ-
сым нэблагъэкIэ пхъэщхьэ мыщхьэхэр 
щIэлъщ абы. 

МыIэрысэ, кхъужь, къыпцIэ хуэдэхэм 
нэмыщI, иужьрей илъэсхэм республикэм 
жыджэру къыщагъэкI хъуащ мамкъутыр, 
щIымэракIуэр, шыгъулдыкъащхъуэр 
 (голубика). Урысей Федерацэм къыща-
гъэкI пхъэщхьэмыщхьэхэм я Iыхьэ щанэр 
Къэбэрдей-Балъкъэрым къылъос. Зэры-
хуагъэфащэмкIэ, мы гъэм пхъэщ хьэ-
мыщхьэу тонн мин 500-м щIигъу ди рес-
публикэм къыщрахьэлIэнущ. 

МахуитIым зытепсэлъыхьахэм ящыщу 
къыхэгъэщыпхъэщ газкIэ унагъуэхэр къы-
зэгъэпэщыным и Iуэхур. 

Новак Александр къызэрыхигъэщам-
кIэ, Президентым игъэува къалэнхэм 
ящы щу нэхъыщхьэр 2022 гъэм къри-
убыдэу унагъуэ псоми газ ешэлIэнырщ. 
«Газпром» ПАО-м зэрыщыжаIамкIэ, 2025 
гъэм и кIэм ирихьэлIэу щIыналъэр газкIэ 
нэсу къызэпэща хъунущ. НобэкIэ рес-
публикэм щыпсэухэм я процент 96,8-м 
газыр къагъэсэбэп. 

КIуэкIуэ Казбек Новак Александр 
фIыщIэ хуищIащ Къэбэрдей-Балъкъэ-
рым и социально-экономикэ зыу жьы-
ныгъэм ехьэлIа Iуэхухэм гулъытэ зэры-
хуищIым, цIыхухэм я псэукIэр егъэфIэ-
кIуэ ным хуэунэтIа проектхэр гъэзэщIэ-
нымкIэ щIэгъэкъуэн къазэрыхуэхъум 
папщIэ. 

ЖЫЛАСЭ  Замир.

Анэдэлъхубзэм и IэфIыр 
зыхэзыщIэ щIэблэ къэ-
гъэтэджыныр егъэджэны-
гъэм пщэрылъ зыщи-
щIыжын, Iуэхугъуэ нэ-
хъыщхьэхэм ящыщ зыуэ 
къилъытэн хуей пщэ-
рылъщ. Зи щхьэ пщIэ хуэ-
зыщIыж лъэпкъым абы 
 теухуауэ зэфIигъэкI лэ-
жьы гъэр тхэрэ еджэфу 
еджакIуэм есэныгъэ ири-
тым къыщыувыIэн хуей-
къым, атIэ анэдэлъхубзэм-
кIэ гупсысэу, гъащIэм и 
лъэныкъуэ псоми щызэра-
хьэу, шэщIауэ ирипсалъэу, 
ар шэрыуэу псэлъэкIэм 
 хиухуанэу, жыпIэпэнумэ, 
фащэу щызэрихьэу зэпыу 
зимыIэ гъэсэныгъэ лэжьы-
гъэ иригъэкIуэкIыпхъэщ. 

ЗЭРЫТЩIЭЩИ, бзэр 
лъэп къым къикIуа тхыдэ 
 гъуэгуанэм и гъуджэщ. Ауэ, 
нэхъыщхьэращи, ар къэ-
кIуэнум и гъуэгугъэлъа-
гъуэщ, пщэдейрей махуэ -
хэм лъэ быдэкIэ ухэзыгъэ-
тын хъугъуэфIыгъуэщ. 
 Анэ дэлъхубзэр быным езы-
гъащIэр, япэ бзэ щIэныгъэр 
абы ябгъэдэзылъхьэр адэ-
анэхэра пэтми, иджырей 
лъэхъэнэм а IуэхумкIэ мы-
нэхъ мащIэу пщэдэкIыж яхь 
хъуащ егъэджакIуэм, жыла-
гъуэ зэгухьэныгъэхэм, къэ-
рал къулыкъущIапIэхэм. 
Абы къикIыр аращи - анэ-
дэлъхубзэр хъумэныр, егъэ-
фIэкIуэныр, зегъэужьыныр 
зэрылъэпкъыу я зэхуэдэ 
пщэрылъщ.

Адыгэбзэр утыкум зэпы-
мычу итыным, абы и пщIэр 
къэIэтыным хуэунэтIауэ 
иужьрей илъэсхэм Iуэху -
гъуэ зэмылIэужьыгъуэ куэд 
дыдэ зэфIегъэкI ХьэтIохъу-
щокъуэ Къазий и цIэр зе-
зыхьэ Адыгэбзэ Хасэм. Абы 
къызэригъэпэщ икIи ири-
гъэкIуэкI зэхьэзэхуэхэмрэ 
гъэ лъэгъуэныгъэхэмрэ теу-
хуащ ныбжьыщIэхэм я 
адыгэ бзэм зегъэубгъуным 
икIи гъэкуууным, ар лъагэ 
щIыным. Лъэпкъ IуэрыIуа-
тэхэм къыщегъэжьауэ ды-
къэзыухъуреихь дунейм и 
щэхухэмрэ ахэр хъума зэ-
рыхъуну Iэмалхэр къэгъуэ-
тынымрэ ирипсэ лъэ жы ным-
рэ щыщIэкIыжу щIэблэм я 
къэухьым зезыгъэужь, я 
гупсысэкIэм зыкъезыгъэIэт 
проект хьэлэмэт куэд утыку 
кърелъхьэ Адыгэбзэ Хасэм. 
Абыхэм ящыщщ, псалъэм 
папщIэ, егъэджакIуэхэмрэ 
еджакIуэхэмрэ я деж щIэ-
упщIэшхуэ щызыгъуэта, 
гушы Iэрейхэмрэ къэщIэ-
рейхэмрэ я «Джэгурэш» гу-
шыIэ зэпеуэр, «ЛIакъуэ-
еджэ» щIэ ныгъэ-узэщIакIуэ 
зэпеуэр, щIэныгъэщIэкъу-
хэм я «Жыжьаплъэ» лъа-
хэхутэ зэпеуэр, къэхутэны-
гъэ езыгъэкIуэкI ныбжьы-
щIэ хэм я «ЩIэнхабзэЛъахэ» 
зэпеуэр, «БэрэIущ» Iущы-
рыхэш зэпеуэр, «Усэпсэ» 
уна гъуэ зэпеуэр, нэгъуэщI 
куэдри.

Лэжьыгъэ купщIафIэ куэд 
ирегъэкIуэкI къызэрыу нэху-

ЩIыналъэм  и  зыужьыныгъэм
къэрал  гулъытэ  егъуэт

Анэдэлъхубзэмрэ  гуащэгъэджэгумрэ

рэ куэд мыщIа «Адыгэ ду-
ней» лъэпкъ фондми. Абы и 
фIыгъэщ Налохэ къахэкIа 
щIэныгъэлIхэм - Жансэхъу, 
Ахьмэдхъан, Заур, Евгение 
сымэ - я цIэхэр зэрихьэу 
Хьэтуей къуажэ къыщызэ-
Iуаха щIэныгъэ-узэщIакIуэ 
центрыр щыIэ зэрыхъуар, 
лъэпкъым дежкIэ мыхьэ-
нэшхуэ зиIэ тхылъ зыбжанэ 
дунейм къызэрытехьар, 
«Сы ринэ» зи фIэщыгъэ ныб-
жьыщIэ театрыр къызэ ры-
зэпэщар. Дэтхэнэ проектми 
анэдэлъхубзэм и пщIэр еIэт, 
ныбжьыщIэхэр зэрешалIэ, 
пщэрылъ зыщищIыжа Iуэ-
хугъуэ пыухыкIахэр зэщIа 
мэхъу.

Къэбэрдей-Балъкъэрым 
Егъэ джэныгъэмкIэ, щIэны-
гъэмрэ щIалэгъуалэм я 
Iуэху хэмкIэ и министерст-
вэм егъэджакIуэхэм я IэщIа-
гъэмрэ щIэныгъэмрэ щыха-
гъахъуэ икIи щрагъэфIакIуэ 
и центрым анэдэлъхубзэхэм 
яхуэгъэзауэ лажьэ лабора-
торие щыIэ зэрыхъурэ куэд 
щIакъым. ПIалъэ кIэщIым 
къриубыдэу унафэ пыухыкIа 
зыгъуэтын хуей IуэхугъуэфI 
зыбжанэ зэфIигъэкIащ абы. 
Дызэрыщыгъуазэщи, анэ-
дэлъхубзэхэр зэрадж тхылъ-
хэр еджэныгъэм къигъэув 
мардэщIэхэм тету зэхэгъэу-
вэжын, программэщIэхэр 
абы хэм яхуэтхын, бзэри ли-
тературэри зэраджын мето-
дикэ дэIэпыкъуэгъухэр гъэ-
хьэзырын хуейуэ щытыкIэ 
лъэпкъ мащIэхэр иува хъуат. 
Лабораторием и гуащIэ 
хэлъщ зи гугъу тщIа Iуэху-
гъуэ псори псынщIэу икIи 
купщIафIэу зэфIэгъэкIа зэ-
ры хъуам. УзыщыгуфIыкIын 
хуейуэ мыбы хэлъщ дяпэкIэ 
курыт еджапIэхэм яIэщIы-
хьэну тхылъхэр щIыналъи-
тIым - Къэбэрдей-Балъкъэ-
рымрэ Къэрэшей-Шэрджэ-
сымрэ - зэдайуэ зэрызэ-
халъ хьар, лъэныкъуитIми 

щыщ IэщIагъэлIхэр Iуэхум 
зэрыхэлэжьар, адыгэбзэм и 
фIэщыгъэр хамэбзэкIэ зыуэ 
Iууэ зэращIар.

Лабораторием и лэжьа-
кIуэхэм - Щоджэн Iэминатрэ 
(адыгэбзэмкIэ пщэдэкIыж 
зыхь IэщIагъэлI) Конаковэ 
Любэрэ (балъкъэрыбзэмкIэ 
пщэдэкIыж зыхь IэщIагъэлI) 
- еш имыIэу ирагъэкIуэкI зэ-
пеуэхэм къыхашэр еджа-
кIуэ хэмрэ егъэджакIуэхэмрэ 
я закъуэкъым, атIэ ахэр 
 уна гъуэмкIи йоплъэкI, абы 
телъ хьэкъри гъэсэныгъэм-
рэ еджэныгъэмрэ нэры-
лъагъу щащIу, щхьэж къы-
лъыс  къалэныр къыхалъхьэ 
проектхэм щрагъэгъэза-
щIэу.

Анэдэлъхубзэмрэ лъэпкъ 
щэнхабзэмрэ хъумэным 
хуэу нэтIащ иджыблагъэ 
 лабораторием и лэжьакIуэ-
хэм ирагъэкIуэкIа «Гуащэ-
гъэджэгур анэдэлъхубзэ-
хэм кIэ» зи фIэщыгъэ проект 
дахэр. Мыбдеж занщIэу 
къы щыхэгъэщын хуейщ мы 
гупсысэр Урысейм щызекIуэ 
лъэпкъхэм я анэдэлъхуб-
зэхэм заужьынымкIэ щыIэ 
фондым (Фонд развития 
родных языков РФ) и дэIэ-
пыкъуныгъэ хэлъу зэрыра-
гъэкIуэкIыр. Ар теухуат 
еджа пIэхэм лъэпкъ Iуэры-
Iуатэм щыщу нэхъ езэгъ-
рабгъуу къалъытэ таурыхъ-
хэр е хъыбархэр къащтэу 
 гуащэгъэджэгу щIыным 
икIи утыку къилъхьэным.

Лабораторием мы гъэм 
япэ дыдэу иригъэкIуэкI мы 
гуащэгъэджэгу гъэлъэгъуэ-
ныгъэм къыхыхьащ Хьэ-
тIохъу щыкъуей къуажэ дэт 
ЩэнхабзэмкIэ унэр, Бахъ-
сэн къалэ дэт, Пащты Сулъ-
тIан и цIэр зезыхьэ 1-нэ 
курыт еджапIэр, Мысостей 
къуажэ дэт курыт еджапIэр, 
Инарыкъуей цIыкIурэ Там-
бовскэрэ зэдай, Щомахуэ 
Алексей и цIэр зезыхьэ 

курыт еджапIэм я ныбжьы-
щIэ гупхэр.

Курыт еджапIэхэм Iэмал 
хъарзынэхэр яIэщ ныбжьы-
щIэхэм жылагъуэ зэхэты-
кIэм рэ щэнхабзэмкIэ пэ щIэ-
дзэ есэныгъэхэр езыт дер-
схэр къызэрагъэпэщыну. 
Абы и лъэныкъуэкIэ теат-
рымрэ гуащэгъэджэгухэм -
рэ яхуэбгъадэ хъун щымы -
Iэу Iэмал хъарзынэхэр 
 якъуэлъщ. Сабийм театрым 
е гуащэгъэджэгум щигъа-
кIуэ зэманым и бзэм зри-
гъэужь къудейм къыщынэр-
къым, атIэ абы и зыIыгъы-
кIэм, псэлъэкIэм, утыку 
ихьэ кIэ-икIыжыкIэм я нэщэ-
нэхэм зыщегъэгъуазэ, ахэр 
лъэпкъ хабзэхэм я жыпхъэм 
иту зэрихьэу зегъасэ. Са-
бийр щыпсалъэкIэ гупсы -
сэр зэпигъэувэфу гъэсэ -
ным мыхьэнэшхуэ иIэщ. Гуа-
щэр щигъэджэгум деж, ныб-
жьыщIэм щапхъэу илъагъу 
псэлъэкIэмрэ Iуэху зе гъэ-
кIуэ кIэмрэ абы пкърилъхьэ-
ну хуожьэ, къызэрыкIуэ щы-
тыкIэм ещхьу утIыпщауэ 
псалъэу щIедзэ, зыщIыкIэ-
зыIыгъыкIэхэмкIэ къэзы-
къуз щымыIэу екIуэкIым 
 хелъасэ. Арыххэуи, ар и щэ-
ным щыщ зы Iыхьэу, къытри-
гъэзэжмэ имыжагъуэу зыху-
щIэкъу есэныгъэу ныбжьы-
щIэм иIэ мэхъу. Гъэсэ ныгъэр 
зэрыщытыр аращи, зэ щап-
хъэу ирагъэлъэгъуар сабий-
хэм бзыпхъэу къащтэри, 
абы адэкIэ гъащIэ егъуэт.

Гъэлъэгъуэныгъэм и къа-
лэн нэхъыщхьэри аращ: гуа-
щэгъэджэгум гъуэгу еты-
нырщ, ар гъэсэныгъэ лэ-
жьы гъэм щыщ Iыхьэ нэ-
хъыщхьэу гъэувынырщ, 
адыгэ бзэр щIэблэм фIыуэ 
ящIэнымкIэ дэIэпыкъуэгъу 
нэхъыщхьэхэм ящыщу къе-
гъэщтэнырщ, театр Iэмал-
хэр хэлъу цIыкIухэр лъэпкъ 
щэнхабзэм куууэ щыгъэ-
гъуэзэнырщ.

Абы и лъэныкъуэкIэ къап-
щтэмэ, гуащэгъэджэгу зэ-
пеуэм къыхыхьа гупхэм зэ-
фIэкIышхуэ къакъуэкIащ. 
Дэт хэнэ зы гупми гуащэ-
гъэджэгур гъэхьэзырыным 
зэманышхуэрэ къарууш хуэ-
рэ зэрырихьэлIар нэры-
лъагъут. ХьэтIохъущыкъуей-
хэм я «Мыщэ и къуэ Батыр» 
таурыхъри (зыгъэхьэзырар 
Тембот Оксанэрэ Псэныкъуэ 
Стеллэрэщ), бахъсэндэсхэм 
я «ТхьэкIумэкIыхь анэр, ба-
жэр, дыгъужьыр» псысэри 
(зыгъэхьэзырар Бэрбэч 
Юлэщ), мысостейхэм я 
«Мывэм и къуэ» нарт тхы-
дэжьри (зыгъэхьэзырар Зы-
хьэ Маритэщ), джылахъс-
тэней ныбжьыщIэхэм 
 ягъэува «Бажэ пшынэ» ли-
тературэ псысэри (зыгъэ-
хьэзырар Бузд Хьэрифэтщ) 
бгъэувынкIэ тынш яхэт-
къым. Джэгунухэм я къа-
лэныр щхьэж и хьэлым хуэ-
фащэу къыхэхыныр, текстыр 
зэрыщыIэ бзэр сабийм 
Iурылъхьэныр, щызэпыуд 
къыхэкIмэ, хуэкIуэ пса-
лъэкIэ джэгур «егъэ ды-
жыныр», Iэпэгъэджэгумрэ 
утыкумрэ зэщымыкъуэу, 
екIуэ кIыр еплъым къыгу-
рыIуэу гъэпсыныр, макъа-
мэр екIуу щIэлъхьэныр - нэ-
гъуэщIу жыпIэмэ иджыри зы 
гъуазджэ дуней щIэрыпс 
къэгъэщIыныр - егъэджа-
кIуэми еджакIуэми зэдащIэ 
лэжьыгъэшхуэщ.

А IэнатIэм пэрыувахэм ар 
хъарзынэу къазэрехъулIам 
шэч хэлъкъым, къэпщы та-
кIуэ гупми къызэгъэпэща-
кIуэхэми фIэщхъуныгъэ бы-
дэ яIэ хъуащ гуащэгъэ -
джэгу зэпеуэр илъэс къэс 
ебгъэкIуэкIи зебгъэубгъуи 
зэрыхъунум.

Iуэхугъуэм хэта сабийхэр 
сыт и лъэныкъуэкIи абы и 
курыхт. Я нэгур зэлъыIухарэ 
зыхэтым гукъыдэж къазэ-
рыритыр зыхэпщIу я къалэ-
ныр нэсу ягъэзэщIащ. Ар 
щыплъагъукIэ, уогупсыс: хэт 
деж къыщынэр анэдэлъхуб-
зэм и псэуныгъэр - ар щIэб-
лэм я деж нэзыхьэсын 
 хуейхэра хьэмэрэ нэсу зы-
хуэмыгъэIэкIуэлъакIуэхэ - 
ра, жып Iэу. Анэдэлъхубзэ-
хэм яхуэ гъэзауэ лажьэ 
 ла бораторием апхуэдэ уп-
щIэ рэ гурыщхъуэрэ къы хэ-
мыкIыу ди щIыналъэм щы-
зекIуэ бзэхэм я щыIэныгъэм 
толажьэри, я гупыжыр ядэ п-
Iыгъыну уасэ иIэкъым.

Зэхьэзэхуэр иджыри и 
кIэм нэсакъым, адыгэбзэ 
Iы хьэр зэфIэкIауэ, балъкъэ-
рыбзэмрэ урысыбзэмрэ я 
гъэлъэгъуэныгъэхэр мы ма-
хуэхэм екIуэкIын хуейщ. 
ФIым я фIыжыр къыхэ хы-
ныр, сабийхэр гъэфIэжыныр 
лабораторием къы щыпэ-
щы лъыр дяпэкIэщ.

ШУРДЫМ Динэ.

ЕГЭ-р
щымыгъэIэжыным

и телъхьэщ

Урысейм СледствиемкIэ 
и комитетым и унафэщI 
Бастрыкин Александр        
ЕГЭ-м теухуауэ жиIахэр 
зэIэпах къэралым и хъы-
барегъащIэ IуэхущIапIэ-
хэм. ЩIэблэм я щIэныгъэр 
ЕГЭ-мкIэ къызэрапщытэр 
абы иригъэщхьащ цIыхум 
хьэзаб телъхьэным. 

«КъэдвгъэгъэщIэрэщIэж 
со вет зэманым цIыхухэм 
щIэныгъэ зэрырату щыта 
 хабзэхэр. Ахэр дуней псом 
щынэхъыфIу къалъытэу 
щы тащ. Ахэрщ зыхуэгъэ-
зауэ щытын хуейр ди депу-
татхэм я хабзэубзыху жэр-
дэмхэр. ЕГЭ-р зэхъуэкIыжын 
хуейщ - ар щIалэгъуалэм я 
дежкIэ бэлыхьышхуэщ», - 
жиIащ Бастрыкиным. Ап-
хуэдэуи абы къыхилъхьащ 
бакалавриат, специалитет 
жыхуаIэхэри щамыгъэIэжы-
ну.

Куэдым я гум къишхы ды-
кIащ Бастрыкиныр. Ныб-
жьыщIэм бгъэдэлъ щIэны-
гъэр апхуэдэ щIыкIэкIэ къэп-
щытэн зэрыщIадзэрэ цIыху 
мелуанхэр егъэтхьэджэ 
абы. Фигу къэдгъэкIыжын-
щи, япэу ар къэралым и 
щIыналъэ зыбжанэм 2001 
гъэм щрагъэкIуэкIауэ щы-
тащ. Ауэрэ, а къэпщытэны-
гъэр щыхапща щIыналъэхэр 

нэхъыбэ ящIурэ, 2008 гъэм 
УФ-м и хэгъэгу псоми ЕГЭ-р 
щатын хуейуэ хабзэ къащ-
тащ. Дызэрыт илъэсым и 
 накъыгъэм цIыхухэм яхэуп-
щIыхьат Зыуэ щыт къэрал 
экзаменым теухуауи, абы 
хэтахэм я процент 70-р ар 
щымыгъэIэжыным и телъ-
хьэу къыщIэкIащ, ЕГЭ экза-
мен тыкIэр нэхъ къэзыщ-
тэхэр процент 16 къудейт зэ-
рыхъур.

Егъэджэныгъэ IэнатIэм 
зэ хъуэкIыныгъэхэр щегъэ-
кIуэ кIыным теухуауэ Баст-
рыкиным къыхилъхьахэм 
зэреплъыр къаIуатэ къэрал 
къулыкъущIэ куэдми. Абы-
хэм ящыщщ УФ-м и Прези-
дентым и пресс-секретарь 
Песков Дмитрий.

«Следственнэ комитетым 
и унафэщIым и къэухьыр 
инщ икIи жылагъуэм деж - 
кIэ мыхьэнэшхуэ зиIэ сыт 
хуэдэ къэхъукъащIэми теу-
хуа и Iуэху еплъыкIэ иIэжщ. 
Дэ псори гурэ псэкIэ дегъэ-
пIейтей ди егъэджэныгъэ 
 IэнатIэм щекIуэкIхэм, ар зэ-
рызэтеухуа щIыкIэм. След-
ственнэ комитетым и уна-
фэщIыр а Iуэхум зэреплъыр 
къигъэлъэгъуауэ аращи, 
цIыхухэм щIэныгъэ егъэ-
гъуэтыным епха минис-
терствэхэм абы гулъытэ зэ-
ры хуащIынум шэч къытес-
хьэркъым», - жиIащ Песко-
вым.

Швецием и тхыдэм 
къыщымыхъуауэ

Швецием и Риксдагым 
(зы палатэ фIэкIа мыхъу 
пар ламентым) щэкIуэ-

гъуэм и 23-м иригъэкIуэкIа 
зэхуэсым щыхахащ а 
къэралым и премьер-ми-
нистрыщIэр. 

Жэуаплыныгъэшхуэ зы-
пылъ къулыкъур апхуэдэ зэи 
а къэралым къыщымы-
хъуауэ хуагъэфэщащ бзылъ-
ху гъэм - Андерссон Магда-
ленэ. Швецием финанс-
хэмкIэ и министру 2014 гъэм 
щагъэувми а IэнатIэр цIы-
хубзым зэи зэрихьатэкъым. 
Къэралым и социал-демок-
ратие партым и унафэщI 
 Андерссон а къулыкъум 
увын папщIэ абы и телъхьэу 
Iэ яIэтащ депутати 175-м. 

ЩэкIуэгъуэм и пэщIэдзэм 
текIащ премьер-министру 
къэралыр илъэсипщIкIэ зе-
зыхьа Лёвен Стефан. Со-
циал-демократие партым и 
унафэщIу щыту, 2014, 2018 
гъэ хэм екIуэкIа хэхыныгъэ-
хэм щытекIуащ икIи къэра-
лым Iулыджышхуэ щиIащ 
абы. Апхуэдэу щытми, пар-
тым и къарур иужьрей зэ-
маным къэтIасхъэу хуе-
жьащ. ЩIытекIым и щхьэу-
сыгъуэм журналистхэр щы-
щIэупщIэм Лёвен жиIащ 
партым и лэжьыгъэр адэкIэ 
зыгъэкIуэтэн, и Iуэху еп лъы-
кIэхэр пхызыгъэкIыфын уна-
фэщIыщIэ зэрыхуейр, 2022 
гъэм екIуэкIыну хэхыныгъэ-
хэм щытекIуэфын папщIэ.

ЩэкIуэгъуэм и 25,
махуэку

ЦIыхубзхэм залымыгъэ 
якIэлъызехьэным пэ щIэ-
ты ным и дунейпсо махуэщ. 
ООН-м и Ассамблее Нэ-
хъыщхьэм 1999 гъэм дыгъэ-

гъазэм и 17-м къищта уна-
фэмкIэ ягъэуващ ар.

Урысейм и мамырщIэкъу 
дзэхэм я махуэщ

Боснием и къэралыгъуэм 
и махуэщ

1339 гъэм Москва Крем-
лым жыгейм къыхэщIыкIа и 
блынхэр зэтелъхьэн щIа-
дзащ.

1741 гъэм Черкасский 
Алек сей (адыгэщ) и пщэ 
иралъхьат Пётр Езанэм 
 ипхъу Елизаветэ императ-
рицэр и къулыкъум зэрыпэ-
рыувэну манифестымрэ 
абы ищIыну тхьэрыIуэмрэ 
зэхилъхьэну.

1935 гъэм СССР-м ща-
гъэуващ «ЩIыхьым и Дамы-
гъэ» орденыр.

1810 гъэм къалъхуащ урыс 
хирург, академик Пирогов 
Николай.

1927 гъэм къалъхуащ ли-
тературовед, критик, УФ-
мрэ КъБР-мрэ щэнхабзэм-
кIэ щIыхь зиIэ я лэжьакIуэ 
Шэвлокъуэ Пётр.

1933 гъэм къалъхуащ тха-
кIуэ, публицист, АР-м щIыхь 
зиIэ и журналист ЛIыхъу-
сэжь Хьэжрэтбий.

1973 гъэм къалъхуащ фи-
лологие щIэныгъэхэм я док-
тор, АКъУ-м и профессор, 
ЩIДАА-м и академик Хъуа-
кIуэ ФатIимэт.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ. Ма-
хуэм хуабэр градус 1 - 2, жэ-

щым щIыIэр градуси 4 - 3 
щыхъунущ. 

ЩэкIуэгъуэм и 26,
мэрем

Информацэм и дунейпсо 
махуэщ

ВакъащIэм и дунейпсо 
махуэщ

Абхъазым и Конституцэм 
и махуэщ

1925 гъэм ягъэунэхуащ Ту-
полевым и «АНТ-4» кхъухь-
лъатэр.

1941 гъэм къалъхуащ фи-
зико-математикэ щIэныгъэ-
хэм я доктор, профессор, 
ЩIДАА-м и академик Къу-
махуэ Мурадин.

1952 гъэм къалъхуащ сурэ-
тыщI, КъШР-м щIыхь зиIэ и 
художник Хьэгъундокъуэ 
Мухьэмэд.

1960 гъэм къалъхуащ 
«Адыгэ псалъэ» газетым 
егъэ джэныгъэмрэ щIэны-
гъэмкIэ и къудамэм и уна-
фэщI, КъБР-м щIыхь зиIэ и 
журналист Жыласэ Мари-
тэ.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ. Ма-
хуэм хуабэр градус 1 - 2, 
жэщым щIыIэр градуси 2 
щыхъунущ.

«Махуэкум» и
къыдэкIыгъуэр 
зыгъэхьэзырар

ШИРДИЙ  Маринэщ.

Зауэр щыщIидзам илъэсий сыхъуу арат, ауэ а зэ-
маным слъэгъуар сымыIуэтэжыныр сэркIэ тынш-
къым, ар захуагъэуи къыщIэкIынкъым. Сыту жы-
пIэмэ, зауэ блэкIам и хъыбар тхылърэ кинокIэ фIэ -
кIа зымыщIэ, дуней зэхэмыбз, зэхэзэрыхьа тет 
нобэрей щIалэгъуалэм, мащIэ дыдэ фIэкIа мы хъу-
ми, къахуэщхьэпэжын гуэр къыхахынкIи хъунщ мы 
тхыгъэм.

А ЗЭМАНЫМ цIыкIуи ини псалъафэу яIэр зэ-
рызэщхьэщыкIышхуэ щыIэтэкъым - «Хэт сымэ нобэ 
 зауэм яша?» «Хэтхэ щхьэкIуэ тхылъ къахуэкIуа?» «Бийм 
сыт хуэдэ щIыпIэхэр иубыда?» - ахэрат дэнэкIи щы-
зэхэпхыр.

Зауэ гущIэгъуншэр кIуэ пэтми нэхъ гъунэгъу къыт-
хуэхъурт. АпщIондэхукIи цIыхум нэхъ зэхащIыкIырт    
абы и шынагъуэр. Ноби си нэгу щIэтщ 115-нэ лъэпкъ 
шуу дзэм хагъэхьэну къыхаха гупышхуэр къуажэку 
 уэрамымкIэ зэрыблэкIар. Хьэблэм къыдэкIа лIы жь-
фы зыжь, унэгуащэ, сабий куэд пIейтейуэ куэбжэм Iутт, 
адыгэ фащэкIэ хуэпауэ блэкI шуухэм еплъу, сэлам ира-
хыжу.

Зауэм кIуэхэр нэхъ гъунэгъу къыщытхуэхъум, си адэ 
къуэш Бицу ТIатI къыдбгъэдыхьэри шым къепсыхащ. 
Зи нэпсхэр къежэх и шыпхъу НыкIуэрэ и щхьэгъусэ 
 Гуащэуэсрэ сэлам къарихыжащ. МакъкIэ гъы ипхъу 
Женярэ сэрэ ди щхьэм Iэ къыдилъащ.

- Фымыгузавэ икIи фымыгъ, Тхьэм жиIэмэ, къэд-
гъэзэжынщ, нэмыцэхэм датекIуауэ, - жиIащ ТIатI, шым 
шэсыжурэ. Ауэ къигъэзэжакъым абы. Дон Iус Ростов и 
щIыналъэм хиубыдэ Мартыновкэшхуэ станицэм деж 
лIыгъэ хэлъу ар зауэ гущIэгъуншэм щыхэкIуэдащ 1942 
гъэм бадзэуэгъуэм и 28-м.

А гъэ дыдэм и бжьыхьэм Аушыджэр бийр къэблэ-
гъэпащ. Дэ, цIыкIухэр, хадэм дитт жыгхэм къыпына 
мыIэрысэ закъуэтIакъуэхэр тшхыуэ. Махуэр уэфIт. Зэуэ 
зэхэтха кхъухьлъатэ макъыр псынщIэ дыдэу ин хъуащ. 
Абыхэм кърадзыхыу щIадза бомбэхэм я къауэ макъым 
дунейкъутэжыр къэсауэ къыпщагъэхъурт. Ди хьэблэм 
Iугъуэ фIыцIэр щхьэщытт. Къуажэм и нэгъуэщI щIы-
пIэхэмкIи бомбэхэр къыщыуэрт. Хьэблэм дэсыр ды-
зэрыдэхри, Хъуу псыхъуэ бгы нэпкъ гуэрым зыщыд-
гъэпщкIуащ. 

Аушыджэрыщхьэ пэмыжыжьэу мэзым дыщIэсащ 
жэщым. Нэхущым лIы гуэр мэзым ныщIыхьэу зэ -
хэтхащ. Ар лъаIуэрт къуажэм дгъэзэжыну. Нэмыцэхэр 
мэзым топышэкIэ къыхэуэнкIэ зэрыхъунур къыджи -
Iэрт. Сыхьэт ныкъуэ дэкIатэкъым абы жиIар пэж щы-
хъуам - макъ шынагъуэр щIэту топышэхэр тщхьэ п-
рылъэту щIидзащ. Дэри ди щхьэр мэзым къыщIэтхы-
жащ.

Къуажэм дыкъыщыдыхьэжам унэ къутахэр, бом-
бэхэм кърауда кумбышхуэхэр плъагъурт. А махуэм 
аушыджэрдэсу цIыху 24-рэ хэкIуэдащ, зыщыпсэун 
ямыIэжу куэдым я унэхэр бомбэм икъутат.

Ди хьэблэм щыщу а махуэм хэкIуэдат Бэрбэч БетIал, 
абы ипхъу зи ишэгъуэ дахэ Хъанигуащэ, а унагъуэ 
дыдэм я нысэ Тамарэ, Фрийхэ я нысэр, я пхъурылъху 
сабий цIыкIу, ефэнды лIыжь Уэсмэн Екъуб. А махуэм 
уIэгъэ хъури ныкъуэдыкъуэу къэнат Хьэх Сыма.

Ди гъунэгъухэм яхэтт зи унэхэр, игъащIэм зэрагъэпэ-
ща тIэкIур, псэуалъэхэр бомбэм зэхикъутахэр. Апхуэдэ 
хэщIыныгъэ ягъуэтат Къардэн Мэржан, Гъут Саш, 
 Къардэнхэ Темболэтрэ Баширрэ, нэгъуэщIхэм. Нэхъ 
хэщIыныгъэ мащIэ ягъуэтатэкъым адрей хьэблэхэми.

Къуажэм зэрыдэса зэман мащIэм игъащIэ псокIэ 
пщыгъупщэ мыхъун гуауэшхуэ къагъэнащ нэмыцэ -
хэм. Аушыджэр жьэгъу екIуэкI гъуэгум нэмыцэхэм 
цIыху куэд кIэраукIыхьат. Адэ-мыдэкIэ сэлэт хьэдэхэр 
щылът, шыхэри шыгухэри зэпкърыудат…

СощIэж: нэмыцэхэм къызэрыхуамыдэнур ящIэ пэт-
ми, ди хьэблэ лIыжь гущIэгъулыхэр махуэкIэрэ джа -
бэм хьэдэщIэлъхьэ дэкIырт. ЛIыгъэшхуэ яхэлът а           
лIыжь угъурлыхэм.

Насып диIэти, нэмыцэ хьэщхьэрыIуэхэр куэдрэ дэ-
сакъым ди жылэм.

Зэман хьэлъэ дыхэхуат. Къуажэр хуит хъужа щхьэкIэ 
упсэуну гугъут, псори хуэмыщIат. ЦIыхум я щхьэр 
 щIакхъуэ Iыхьэ щхьэкIэ зэрахьэрт. А зэман гугъум ди 
хьэблэ лIыжь-фызыжьхэр чэнджэщэгъуфIу диIащ. Сыт 
хуэдэ гугъуехь дыхуэмызами дагъэIущырт, даущийрт, 
адыгэ хабзэр тщагъэгъупщэртэкъым.

Мис апхуэдэ цIыху зэпIэзэрыт нэхъыжьыфIхэт Бэр-
бэчхэ Хьэзиз, Гуэсис, Ашыбокъуэхэ Джэху, Къасыху, 
Къалмыкъхэ Жэмалдин, ТIасэ, Данил, ШэIимэт, Къар-
дэнхэ Гуэшыр, Мэржан, Бейтокъухэ Даду, Мэдэ, 
Хьэмзэт, НыкIуэ, КъалакIуэ Дадис, Гъутхэ Чэмал, Мэдэ, 
УэсцIыкIу, Урысхэ Мацу, МытIэ, нэгъуэщIхэри. Мыбыхэм 
яхэлъа хьэл-щэн дахэр, адыгагъэр, Iущагъыр уигу къы-
щыкIыжкIэ, узэгупсысыр зыщ: дэ щIэныгъэкIэ ды зэ-
джэракъым цIыхур цIыху нэс зыщIыр.

Зауэр иухащ. Зи насып кърихьэкIыу къэзыгъэзэжа -
хэм ящыщт Къардэн Башир, КъалакIуэ Исмэхьил, 
Бейто къухэ Зэлэдин, Хьэутий, Гъут Хьэжы, Жылокъуэ 
Мысост сымэ. Ауэ хьэблэр куэдкIэ нэхъ нэщI хъуауэ, 
 зеиншафэ къытеуауэ къытщыхъурт. Хэкум папщIэ 
куэдым я псэр ятат. Къагъэзэжатэкъым Журт зэкъуэ-
шиплIым: ТIытIу, Къумыкъу, Мухьэмэд, Мушкэ, Фрий 
зэшищым – Мухьэжыр, Хэжсуф, Хьэсет, ХьэцIыкIухэ 
Хьэжбийрэ Хъусенрэ, Гъутхэ Мухьэрбий, Мамышэ, На-
зир, Къалмыкъ Жыхьфар, Урысхэ Iэбубэчыр, Абдул, 
Лъостэнбэч, Бэдракъ Хьэжпагуэ сымэ, нэгъуэщIхэми .

Зауэ IэнатIэм и закъуэтэкъым цIыхухэр щыхэкIуэдар. 
Губгъуэхэм щикъухьауэ къина лагъымхэми, шэ къэ-
уэжхэми гъащIэ мащIэ яхьакъым. Гуауэшхуэт щIалэ 
цIыкIуитху зэуэ лагъымым иукIауэ хьэблэм къыщыда-
шэжа махуэр. Езыхэм я закъуэтэкъым - а щIалэ цIы-
кIуитхум ящыщу щым я адэхэр зауэм хэкIуэдат.

Шэч хэмылъу, а зэман хьэлъэр, зэман гуащIэр мып-
хуэдэ зы тхыгъэ цIыкIукIэ зэи къыпхуэIуэтэжынукъым. 
Ар хэти фIыуэ ещIэ. Ауэ мы си тхыгъэ кIэщIым и кIэухыу 
жысIэну сыхуейщ - зауэм зи сабиигъуэр илыпщIахэр 
дыхэкIуэдакъым гъащIэ гуащIэм. АтIэ абы дипсыхьауэ, 
лIы дищIауэ дыкъыхэкIащ.

Хьэблэ щIалэ цIыкIукIэ дызэджэу щытахэр иджы лIы 
хъужахэщ. Абыхэм я бынхэм бын ягъуэтыжахэщ. Си 
 гуапэу я цIэ къисIуэнщ си лъэхъэнэгъухэу щытахэу 
Журт Биберд, егъэджакIуэ ахъырзэманхэу Къардэн 
Шупагуэ, Къалмыкъ Хьэбас, механизатор гъуэзэджэхэу 
Хьэх Лалушэ, КъалакIуэ Володя, Къалмыкъ Хьэсэн 
сымэ, нэгъуэщIхэми.

… Аушыджэрыщхьэ. Ар лъагэу икIи пагэу къуажэм 
къыщхьэщытщ. Къуажэ къэс иIэу къыщIэкIынщ псэм 
пащIу щIыпIэ хэха. Ди дежкIэ, аушыджэрдэсхэм я 
 дежкIэ, апхуэдэщ Аушыджэрыщхьэ, Андемыркъан и 
хэщIапIэу щытар!

БИЦУ  Михаил, 
УФ-м и Журналистхэм я союзым хэт.

1998 гъэ

Санкт-Петербург къалэм и унафэщIхэм яужэгъуагъэ-
нущ щIымахуэм уэсыр зытхъуным щхьэкIэ бэлыхь 
зэрыхэтыр. Иджы абы зы хэкIыпIэ къыхуагъуэтащ, 
 фIащари «дворник-шеринг»-щ (инджылызыбзэ пса-
лъэм гуэ шын жиIэу къикIыу аращ). Инджылызхэм 
 щапхъэ трахауи сощIри, «дворник» псалъэм пагъэувэн 
урысыбзэм къыщIыхамыгъуэтар гурыIуэгъуэкъым, 
ауэ аракъым мы Iуэхум теухуауэ нэхъыщхьэр. АтIэ, 
 махуэм уэс  зытхъуам пщыхьэщхьэм сом мин зэрыра-
тынурщ.

МЫ ПРОГРАММЭМ хыхьэфынущ гупыж зыщI дэтхэ-
нэри. Абы щхьэкIэ узыхуейр район, къалэ ЖКС-м 
(псэупIэ-коммунальнэ IуэхущIапIэхэм) ядэпщIа зэ-
гурыIуэныгъэщ. Ар зэфIэбгъэкIын щхьэкIэ а IуэхущIа-

пIэхэм укIуэни  хуейкъым, онлайн IэмалымкIэ закъегъа-
щIэ къудей.

Лэжьэну зи мурадхэм къалэн щащIынущ уэрамхэр, 
пщIантIэхэр, кIэрыхубжьэрыхухэр щызэхуахьэс щIыпIэхэр 
ягъэкъэбзэну.

Къалэдэсхэм ящыщу щIэщIауэ мылажьэхэм, студент-
хэм мы жэрдэмыр ягу ирохь, «арыншами, и нэхъыбэм 
 лъагъуэ зытхъур, машинэр уэсым къыхэзыгъэщыжыр 
 дэращ, абы ахъшэ къыпэкIуэу тщIэ щIэмыхъунур сыт», 
жаIэ.

Ди щIыналъэм щIымахуэм апхуэдэу уэс къыщесыж-
къым, ауэ тхьэмпэ пылъэлъыжыгъуэмрэ гъатхэмрэ пIа-
лъэкIэ ягъэлэжьэн щIыпIэ унафэщIхэм къазэрыхуэ-
гъуэтынум шэч хэлъкъым. Аращи, щапхъэ щыIэщ, сомыр 
къыздрахынур щхьэусыгъуэ ямыщIмэ.

МафIэм
илыпщIа
сабиигъуэ

Мы цIэр зезыхьэр Шэшэным и зы щIы-
налъэщ. 1925 гъэм къыщыщIэдзауэ 1944 
гъэ пщIондэ къуажэ цIыкIу 200 исащ абы, 
1939 гъэм къызэрабжамкIэ, цIыху мини 
9,5-рэ щыпсэууэ. 1944 гъэм шэшэнхэмрэ 
ингушхэмрэ я хэкум щрагъэкIым, щIы -
пIэр цIыхуншэ хъуащ. Абыхэм къагъэзэ-
жа иужькIи, Совет властым идатэкъым я 
 лъапсэхэм ирагъэтIысхьэжын. 1995, 1999 
гъэхэм Шэшэным щекIуэкIа зауэхэм а 
унэжь тIэкIухэри гъуэгухэри Iисраф 
ящIыпат.

ИДЖЫ, илъэс зыбжанэ хъуауэ, щIына-
лъэр къагъэрэщIэж. КъызэрыщIадзари 
 гъуэгухэращ: километр 50 хъу гъуэгуфI 
 яукъуэдиящ Галанчож гуэлым нэс.

- Ди республикэм и щIыналъэ дахэр 
IэщIыб тщIыпауэ къекIуэкIащ, иджы гъуэгу-
хэр дощI, етIанэгъэ къриубыдэу километри 

123-м щыдгъэтIылъынущ газ зрикIуэ 
 бжьамийхэр. Мы щIыпIэм къэIэпхъуэну 
 хуейуэ унагъуэ 2000-м лъэIу тхылъ къатха-
щи,  къуажэхэр уэздыгъэкIи, газкIи, псыкIи, 
гъуэгукIи, къэрал IуэхущIапIэ зэхуэмыдэ-
хэмкIи къы зэдгъэпэщынущ, - жеIэ респуб-
ликэм и  Iэтащхьэ Кадыров Рамзан.

Мы щIыналъэм егупсысауэ зрагъэужь -
мэ, цIыху кIуапIэ зэрыхъунум шэч хэлъ-
къым, пасэрей ухуэныгъэхэмкIэ зэрыбейр 
къэплъытэмэ. Тхыдэтххэмрэ археологхэм -
рэ щащIэн мыбы щыIэщ пасэрей унэхэр, 
мывэ бэнхэр, нэгъуэщIхэри яджыну гупыж 
ящIмэ. Абыхэм еплъыну, щIыпIэ дахэм зы-
щызыгъэпсэхуну хуеину цIыхухэри куэ-
дынущ. 

Галанчож итIысхьэжыну шэшэнхэм я 
сомым и хэкIыпIэ хъунур Iэщ гъэхъунымрэ 
зыплъыхьакIуэ къахуэкIуэнухэм хузэфIа-
хыну  хуэIухуэщIэхэмрэщ.

Илъэс 14 - 22 ныбжьым итхэм папщIэ 
зэхаубла «Пушкинская карта» програм-
мэр мы гъэм фокIадэм и 1 лъандэрэ 
ягъэзащIэ.Зы мазэм къриубыдэу а кар-
тэр зыIэрагъэхьащ школхэм, курыт, ищ-
хьэ еджапIэхэм щIэсхэу щIалэгъуалэ 
 мелуанитIым щIигъум. Картэм сом мини 
3 илът, музейхэм, театрхэм, концертхэм, 
зыплъыхьакIуэ укIуэным тебгъэкIуэдэ -
ну ухуиту. Иджы ар сом мини 5 хъунущ 
дызыхуэкIуэ гъэм.

КАРТЭР къэпщтэн щхьэкIэ дакъикъэ 
зыбжанэщ узыхуейр, «Госуслуги» порта-
лым уитмэ. Армырамэ, банкым, МФЦ-м, 
Урысейм и пощтым а Iуэхутхьэбзэр он-
лайн IэмалымкIэ къыпхуащIэнущ. Абы-
хэм ящыщ дэтхэнэми къыпхуигъэлъэ-
гъуэну анкетэм итхапхъэр иботхэ, жып 
 телефоным  «Гос услуги. Культура» гуэ-
дзэныр ды щIыбогъури, картэр къуат. 
Дакъикъи тху нэхъыбэ те кIуэдэнукъым а 
къедб жэ кIахэм.

КартэмкIэ билет къэпщэху хъунущ зи 
 гугъу тщIа гуэдзэныр къэбгъэсэбэпу, уз-
дэкIуэну щэнхабзэ IуэхущIапIэм и сайтым 

уихьэу, езы театрым е музейм и кассэми 
щагъэбелджылыфынущ ахъшэр зытев-
гъэкIуэдар. Мы гъэм картэ къэзыщтауэ 
абы илъыр иджыри къэзымыгъэсэбэпа -
хэм ящIэн хуейщ 2022 гъэм щIышылэм и 
1-м ар зэрикIуэдыкIыжынур.

УздэкIуэм елъытауэ, сом бжыгъэ еп-
тынкIи, сом минитI и уасэнкIи хъунущ би-
летым. Дэтхэнэ зыми зэригъэзэхуэфынщ 
ар театр нэхъ цIэрыIуэм зэ, тIэу кIуэгъуэу 
къыщIинэнуми е илъэсым и кIыхьагъкIэ 
му зейхэмрэ экскурсиехэмрэ тригъэкIуэдэ-
нуми. Нэхъыщхьэр апхуэдэ гулъытэ щIалэ-
гъуалэм хуащI зэрыхъуарщ.

Мыбы сигу къигъэкIыжащ музейхэм 
щыдыгъуауэ ягъэтIысахэр гъуэгу захуэм 
зэрытрагъэувэж Iэмалу Италием къыща-
гъэсэбэпыр. Апхуэдэхэр музейхэм лэ жьа-
кIуэ ягъакIуэ, япэрауэ, дахагъэм ихьэхуу, я 
дуней тетыкIэр нэгъуэщI хъуну щыгугъыу. 
ЕтIуанэрауэ, цIыхухэм яфIэлъапIэр яфIэб-
дыгъу зэрымыхъунум я гупсысэр тра-
ухуэфыну къалъытэу. Хэт ищIэрэ, цIыхур 
зыщIигъэгупсысыжынри хэлъщ. Ауэ сыт-
ми классикым жиIакъым дахагъэм ду -
нейр къызэрихъумэнур. 

Флоренцием и уна-
фэщIхэм къэралым ей 
зейтун (оливэ) жыг ха-
дэхэр цIыху щхьэхуэ -
хэм е зэгухьэныгъэхэм 
яритынущ, Iуэхугъуи-
тIым тращIыхьу: япэ-
рауэ, цIыхухэр щIым 
 те лэжьыхьыным дра-
гъэ хьэхыну хуейщ; 
етIуа нэрауэ, Италием 
къы зэрымыкIуэу фIы-
уэ щалъагъу а жыг 
лIэужьыгъуэхэр  къра-
гъэлынымкIэ хэ кIы пIэу 
къалъытэ.

ПСОМ хуэмыдэу Тос-
канэ щIыналъэр къу-
лейщ мыпхуэдэ хадэ-
хэмкIэ, ауэ ахэр зезы-
хьэн яхурикъуркъым. 
ИтIа ни, зэрыжаIэщи, япэ 
къэсым иратынукъым. 
КъэлъаIуэ псоми я щIэ-
ныгъэр зэхагъэкIынущ 
жыг хадэм епха лэжьы-
гъэм зэры хуэхьэзырым 
теухуауэ. Дзыхь зы-
хуэпщI хъуну къалъытэм 
илъэсищкIэ иратынущ, 
Iуэхум ехъулIэм аргуэру 
илъэсищ иIэнущ зей-
туным елэжьыну. Хадэр 
зыIыгъынухэр хуитщ я 
унагъуэм щхьэкIэ зейтун 
дагъэ щIахуну е къра-
хьэлIэ псори ящэну.

Дунейм хуабагъ-щIы-
IагъкIэ зэрызихъуэжым 
и нэщэнэщ Налшык зей-
тун жыг къызэрыщы-
кIыр. Ар «Тамерис» шха-
пIэм и дыхьэпIэм щытщ, 
а IуэхущIапIэр зейхэм 
 хасауэ. Хэт ищIэрэ, зы 
зэман дэкIмэ, зейтун 
жыг хадэ ди щIыпIэм ща-
гъэкIыу хъунри хэлъщ.

Мандарин къэзыщэхур япэу зы-
щIэупщIэр ар къыздрашаращ, Аб-
хъазым къыщыкIар адрей псоми 
ирагъэфIэкIри. АтIэ, сытым тет я 
Iуэхур абхъаз жыггъэкIхэм?

УРЫСЕЙ Федерацэм тонн мини-
щым нэс кърашагъэххэщ, манда-
риныр къехьэлIэжыным щигуащIэ-
гъуэр иджыри къэмысами (ар мы 
мазэм и кIэращ зытехуэр).

Унагъуэхэм ейращ нэхъ щIэхыу 
 кърахьэлIэжыр, итIанэ Iуэхум къыпа-
щэнущ щIышхуэ зиIэхэм е бэджэнду 
зыIыгъхэм. Псалъэм къыдэкIуэу 
 жы пIэнумэ, мандариныр къыпачыр-
къым, зырызыххэу къыпаупщIу аращ, 
и фэм сэкъат имыгъуэтын папщIэ. 
ГурыIуэгъуэщ лэныстэмкIэ махуэ 
псом улэжьэныр зэрыхьэлъэр, ауэ 
щIэуп щIэ зиIэ къыщепхьэлIэжкIэ 
гугъу ехьри пщигъэгъупщэжу къыщIэ-
кIынщ. Пэжщ, абхъазхэм зы гукъеуэ 
яIэщ къагъэкIар ящэным теухуауэ. 
2019 гъэ лъандэрэ ди къэралым             
мардэ игъэувауэ, зы цIыхум Аб-
хъазым къыздрихыну хуитыр кило-
грамм 25-рэщ. ИпэIуэкIэ ар хуэдитIкIэ 
нэхъыбэу щытащ. Я унагъуэ щхьэкIэ 
къашэу жаIэу ящэжынкIэ зэрыхъу-
нуращ щIагъэмэщIар, ауэ ящэжы -
пэуи сощIри, абы къахуищIыну ма-
щIэм къэралым «и нэр хуиуфIыцIми» 
хъунт, хьэрычэтышхуэ килограмм 
 50-кIэ зэрыпхуэмыщIынур къалъыта-
уэ. Езы республикэми Iэмал иIэкъым 
къэралхэм сату ядищIэну. Ар щхьэху-
итыныгъэм и уасэу къыхуагъэуващ 
дунейм щы тепщэхэм. 

Сабийхэм я хуитыныгъэр 
хъумэныр зи къулыкъуу 
щыта Кузнецовэ Аннэ я 
дэIэпыкъуэгъуу, бын зиIэ 
цIыхухъухэм къызэрагъэ-
пэщащ «Отцы России» 
зыфIаща жылагъуэ зэ-
гухьэныгъэр. Кузнецовэм 
абы теухуауэ жеIэ уна-
гъуэм къыщхьэщыжын, 
дэIэпыкъун къару зэщIэ-
гъэуIуа зэрыхъур узы-
щыгуфIыкIын Iуэхуу зэ -
рыщытыр.

КЪЫХЭДГЪЭ ЩЫН ЩИ, 
Ан нэ зи гугъу тщIа  къулыкъур 
щиIыгъам (иджы ар Къэрал 
Думэм и УнафэщIым и 
 къуэдзэщ), адэхэм я Совет 
къызэ ригъэпэщауэ щытащ. 
А  Советращ адэхэм я жыла-
гъуэ зэгухьэныгъэр зи жэр-
дэмыр. Ар щIыдащтари 
 сабийхэмрэ унагъуэ хэмрэ 
 къащхьэщыжыным теухуа -
уэ къэралым лэжьыгъэшхуэ 
зэрилъырщ. Зэгу хьэныгъэм 
и унафэщI  хъуар адэхэм я 
Советым и пашэ Коченов 
Андрейщ.

Мы Советым Iуэху куэд 
зэфIигъэкIащ уз зэрыцIа -
лэр къежьэу унагъуэхэр 
нэхъ ри гугъу ехь хъуа нэужь. 
Унагъуэ мин 15-м ядэIэпы-
къуащ Советым хэтхэмрэ 
абыхэм я гукъэкIыр зыфIэ-
къабылхэмрэ. Иужьрей 
илъэс ныкъуэм унагъуэ      
200-м абыхэм я гулъытэ 
 ялъысащ: унагъуэшхуэхэм 
жьыщIэн-тхьэщIэныр ящы-
зыгъэпсынщIэ Iэмэ псы мэ-
хэмкIэ, хущхъуэкIэ, ерыс-
къыхэкIкIэ япэIэбащ, уеб-
лэмэ быниплI зи закъуэу 
зыпI адэм фэтэр къыхуа-
щэхуащ. Советым и юрист-
хэмрэ психологхэмрэ ядэ-
лэжьэнущ абыхэм я Iуэхут-
хьэбзэ хуэныкъуэ унагъуэ-
хэм.

Адэхэм я зэгухьэныгъэм 
цIыхухъу мини 100 къызэ-
щIеубыдэ. Абыхэм яхэтщ 
Михайлов Александр, Ва-
луев Николай, Карелин 
Алек сандр, Бурлаков Сер-
гей, Майданов Денис, Мерз-
ликин Андрей, Сайтиев 
 Бувайсар, Охлобыстин Иван 
сымэ хуэдэ цIыху цIэры-
Iуэхэр.

Сабий дэхуэхахэр, унагъуэ 
хуэмыщIахэр щымымащIэ-
кIэ, сэбэп хъуну хуей дэтхэ-
нэми и Iуэхур дэIыгъын 
 хуейщ, шэч хэмылъу. Щхьэ-
гъусэм бгъэдэкIыж цIыху-
хъум и бынри IэщIыб щищI 
куэдрэ къохъури, ахэр зы-
щIэгупсысыжынымкIэ сэбэп 
хъуну къыщIэкIынщ гудза-
къэ зыхэлъ адэхэр.

Китайм и Чженцзян 
 щIыналъэм гъэунэхуны-
гъэ щрагъэжьащ рекла-
мэм теухуауэ.

АБЫ кърикIуэм арэзы 
 къищIмэ, зэрыкъэралу хуэ-
кIуэну я мурадщ. АтIэ, 
 рекламэм къигъэлъагъуэр 
цIыхухэм я узыншагъэм 
зэран яхуэмыхъун папщIэ, 
щIыналъэм рекламэм 
 теу хуауэ иIэ хабзэм щы-
дыщIагъуащ хьэпшыпым, 
хущ хъуэм тезыгъэгушхуэу 
къэп салъэ цIыху цIэрыIуэм 
япэщIыкIэ езым ар игъэу-
нэхун хуейуэ. Ирагъэщэху-
ну зыщытхъур мыщIа-

зэIэпэгъу  зэращI  IэмалыфIщ
«Пушкинская  карта»  зыфIащар

ЩIалэгъуалэмрэ  щэнхабзэмрэ

Зейтун
жыг хадэ
зефхьэн?

Галанчож къагъэщIэрэщIэж

гъуэмэ, ар зыщIам хуэ-
дабзэу, етхьэкъунущ рек-
ламэм хэт артистым, 
уэ рэд жыIакIуэм, жыпIэну-
рамэ, и ехъулIэныгъэхэмкIэ 
куэдым яцIыхум. И фIа гъ-
IеягъкIэ зыхуэдэм емы-
лъытауэ, рекламэ хуащI 
х ъунукъым хущ хъуэм, ме-
дицинэ Iэмэпсымэхэм, 
«узыншагъэмкIэ сэбэпщ» 
жыхуаIэ ерыскъыхэкIхэм. 
Мы хабзэр къащтэн хуей 
щIэхъуар рекламэкIэ пха-
гъэкI хьэпшып, ерыскъы, 
н.къ. зэран зыхуэхъуа щы-
Iэщи аращ.

Игъуэ дыдэт ди къэрал -
ми апхуэдэ хабзэ къы -
щащтэну, псом хуэмыдэу 
 хущхъуэхэм ятеухуауэ. 
ЦIыху хэм я жагъуэ дыдэщ 
телевиденэм рекламэм и 
бжыгъэр зэрыщыегъэлея-
ри. Мыбыхэм куэд топсэ-
лъыхь, ауэ зэкIэ зэрыщыту 
къо нэж.

Адэхэр
зэкъуоувэ

Махуэм - хьэнцэ,  пщыхьэщхьэм - сом

КъэкIыгъэм  я  нэхъ  IэфI

Мандариныр Абхъазым сом 50 - 
70-кIэ къыщащэху, гъунапкъэм 
 къы зэ рызэпрашу, хуэдитIкIэ нэхъ 
лъапIэ  мэхъу. Мы гъэм тонн мин 30 

Урысейм къашэнуращи (нэгъабэ           
50-у щытащ), сатум зэрихабзэу, 
 мащIэр лъапIэнущ.

Къэбэрдей-Балъкъэрым  футболымкIэ  и  гуп  
нэхъыщхьэм  зэхьэзэхуэр  зэрыщекIуэкIыр

Командэхэр

«Энергетик»
«Тэрч»
«Родник»
«Урыху»
«Кэнжэ»
«Ислъэмей»
«Шэджэм-2»
«Псыгуэнсу»
«ЛогоВАЗ»
«Шэрджэс»
«Малка»
«Спартак-Д»
«ХьэтIохъущыкъуей»
«Эльбрус»
«Шэрэдж»
«Нарт»

Дж.

27
27
28
27
28
28
28
28
28
28
28
25
28
28
28
28

З.

3
4
4
4
6
2
4
5
4
6
2
3
3
5
2
1

О.

72
70
61
52
51
50
46
41
40
39
35
30
18
17
8
4

ФI.

1
1
5
7
7
10
10
11
12
11
15
13
20
19
24
26

Къ.

23
22
19
16
15
16
14
12
12
11
11
9
5
4
2
1

Т.

118-25
108-25
116-43
75-48
71-51
103-73
74-74
56-56
71-75
59-77
69-75
58-53
39-99
52-109
36-106
42-158

1.
2.
3.
4.
5.
6.
7.
8.
9.
10.
11.
12.
13.
14.
15.
16.

Урысей гвардием Къэ-
б э р  д е й - Б а л ъ к ъ э р ы м 
щиIэ Управленэм и дзэ 
къу лыкъущIэхэр я ма-
хуэмкIэ ехъуэхъуащ «1 
 КъБР», «Къэбэрдей-Балъ-
къэр»  телеканалхэм я 
уна фэщIхэм, корреспон-
дентхэм, нэтынхэр езы-
гъэкIуэкIхэм, редакторхэм, 
операторхэм. 

ЩIЫНАЛЪЭ управленэм 
и уна фэщIым къыбгъэдэкI 
фIы щIэ тхылъхэр Телеви-
денэм и дунейпсо махуэм 
 ирихьэлIэу зыхуагъэфэ-
щахэм яритыжащ Управле-
нэм и Iэтащхьэм и  къуэ-            
дзэ полковник Трушин  
Алексей. 

- Фи IэщIагъэм фызэ ры-
хуэ пэжымрэ фемызэшу фи 
IэнатIэм фызэрыпэрытымрэ 

ЩоджэнцIыкIу Алий 
и цIэр зезыхьэ Къэбэр-
дей къэрал драмэ теат-
рым иджыблагъэ щагъэ-
лъэпIащ КъБР-м и  Театр 
лэжьакIуэхэм я зэ  гу хьэ-
ныгъэр къызэрызэрагъэ-
пэщ рэ илъэс 80 зэрыри-
къур.

КъБР-м щэнхабзэмкIэ и 
министр Къумахуэ Мухьэ-
дин зэIущIэр къыщызэIуи-
хым артистхэм ехъуэхъури, 
езыри театр гъащIэм пэ-
IэщIэу къызэримылъытэр, 
къи щынэмыщIауэ, Теат-
рым и лэжьакIуэхэм я зэгу-
хьэ ныгъэм илъэситхукIэ зэ-
рыщылэжьари жиIащ.

- Къыхэзгъэщыну сы-
хуейщ КъБР-м щыIэ  СТД-р 
къэралым щынэхъыфI-
хэм зэращыщыр.  КъБР-м  
и театрхэр лъагапIэшхуэ 
тетщ. ЦIыхухэм я гъащIэр 
гуапагъэрэ дахагъэкIэ 
дгъэнщIыфу, яхуэщ хьэпэну 
гупсысэхэр еттыфу илъэс 
куэдкIэ ди театрхэр щыIэ-
ну си гуапэщ! Мы махуэм-
кIэ, илъэс бжыгъэ дахэм-
кIэ сынывохъуэхъу, ехъу-
лIэныгъэ, узыншагъэ фиIэ-
ну, фефIэкIуэну си гуапэщ, 
- захуигъэзащ Къумахуэм 
артистхэм.

АдэкIэ министрыр къе-
джащ Къэбэрдей-Балъкъэ-
рым и Iэтащхьэ КIуэкIуэ 
Каз бек къыбгъэдэкI хъуэхъу 
тхыгъэм.

«Быдэу си фIэщ мэхъу 
 КъБР-м и Театр лэжьа-
кIуэхэм  я зэгухьэныгъэм 
и илъэс 80-р зэригъэлъа-
пIэр республикэм и щэн-

Мейкъуапэ дэт Адыгэ 
университетым хэт ЩIэ-
ныгъэ библиотекэм щэ-
кIуэгъуэм и 23-м щызэ-
хэтащ «Адыгэ хадэр 
щIы налъэм щекIуэкI 
жы лагъуэ-щэнхабзэ зэ-
хъуэ кIыныгъэхэм зэраде-
кIуэкIыр» Iэнэ хъурейр. 

ПСАЛЪЭМАКЪ щхьэпэм 
кърихьэлIащ Адыгэ рес-
пуб ликэмрэ Краснодар 
краймрэ щыщ щIэныгъэлI-
хэр, курыт школхэмрэ щIэ-
ныгъэ нэхъыщхьэ щыз-
рагъэгъуэт еджапIэхэмрэ 
щIэсхэр. Iэнэ хъурейм зэ-
хуишэсащ адыгэ хадэм и 
тхыдэмрэ и нобэмрэ щы-
гъуазэ, лъэпкъым и жыг 
гъэкIыкIэм щIэныгъэкIи 
лэжьыгъэкIи епха IэщIа-
гъэлIхэр. Къэпсэлъэны-
гъэ щхьэхуэкIэ  утыку къи-
хьахэщ Адыгэ республи-
кэм щыпсэу щIэныгъэ-
ры лажьэхэмрэ жылагъуэ 
лэжьакIуэхэмрэ. Абыхэм 
ящыщщ Адыгэ республи-
кэм Гуманитар къэхутэны-
гъэхэмрэ и институтым, 
КIэ рашэ Тембот и цIэр зе-
зыхьэм, этнологиемрэ 
лъэпкъ гъуазджэмкIэ и ка-
федрэм и щIэныгъэ ры-
ла жьэ нэхъыщхьэ, тхыдэ 
щIэныгъэхэм я доктор 
Хъуэт къуэ Самир; Адыгэ 
уни верситетым филосо-
фиемрэ социологиемкIэ 
и кафедрэм и доцент хэу 
Нэхей Вячеславрэ Хьэ щIэ-
цIыкIу Зауррэ; Ва виловым 
и цIэр зезыхьэ, Генетикэ 
къэхутэныгъэхэмкIэ уры-
сейпсо институтым пост-
геномнэ къэхутэныгъ э хэр 
щрагъэкIуэкI и лабораторэм 
и щIэныгъэрылажьэ нэ-
хъыщхьэ Шаповалов Мак-
сим; Адыгэ университетым 
педагогикэмрэ егъэджэны-
гъэм къы щагъэщхьэпэ 
IэмалыщIэхэмрэ и ка-
федрэм и доцент Аулъэ Iэ-
сият; АКъУ-м и филоло-
гие фа культетым урысыб-
зэмкIэ и кафедрэм и 
уна фэщI Бе данокъуэ Зу-
лейхъан; ХьэмышкIий 

Спортсмен 
цIэрыIуэм и

фэеплъу
Владимир къалэм ще-

кIуэ кIащ зы ныбжьыр 
илъэс 24-рэ иримыкъуа- 
х эм  алыдж-урым бэнэ-
кIэм кIэ я урысейпсо зэ-
хьэ  зэхуэ. «Владимир 
бжьы  хьэ» зэпеуэр фэеплъ 
хуа щIащ спортым дуней-
псо классымкIэ и мастер 
Никифоров Эдуард. 

ЗЭIУЩIЭ гуащIэхэм Къэ-
бэрдей-Балъкъэрым и 
командэ къыхэхам ме-
даль зэмылIэужьыгъуи 7 
къыщыхуагъэфэщащ. 

Щыбэна гупхэм дыщэ ме-
далхэр къыщахьащ  Къэрэ-
гъул Анзоррэ (кг 60) КIэм-
пIарэ Маратрэ (кг 130-рэ).  
Аслъэн Алихъанрэ (кг 55-
рэ) Гъуэныбэ Iэуесрэ (кг 82-
рэ) етIуанэ хъуащ.  

Зэхьэзэхуэм и домбеякъ 
медалхэр зыIэрагъэхьащ 
Желдашев Валерэ (кг 72-
рэ), Псэун Станислав (кг 82-
рэ), Абазэ Темболэт (кг 87-
рэ) сымэ. 

КЪЭХЪУН  Бэч.

КъБР-м и Театр лэжьакIуэхэм я
зэгухьэныгъэр илъэс 80 ирокъу

хабзэ  гъащIэм дахэу къы-
зэрыхэщынур. БлэкIа зэ-
маным мы зэгу хьэныгъэм 
хэлъхьэныгъэ ин хуи -
щIащ театр  гъуазджэм зе-
гъэу жьыным, творчес-
кэ ехъу лIэныгъэ ди артист-
хэм яIэным, псэкупсэ 
гъэ       сэныгъэ щIэблэм ябгъэ-
дэлъхьэным. Зэманыр зэ ры-
гугъум щхьэкIи къэмынэу, 
абы и лэжьыгъэр зэ пи-
гъэуркъым. Творческэ ехъу-
лIэныгъэ, гукъыдэж, узын-
шагъэ фиIэну сынывохъуэ-
хъу!», - итщ абы. 

КъБР-м и Правительст-
вэм къыбгъэдэкI ЩIыхь 
тхылъ абы иритащ Театр 
 лэжьакIуэхэм я зэгухьэ-
ныгъэм и унафэщI Фырэ 
Майе икIи къэпсэлъапIэр 
хуит хуищIащ. 

Майе кIэщIу тепс эл ъы-
хьащ зэгухьэныгъэм и тхы-

дэм, 1941 гъэм къыще-
жьэм.

- СТД-р ди республикэм 
щылажьэ зэгухьэныгъэхэм 
я нэхъ инхэм ящыщщ, 
абы и  IуэхущIафэ хэлъщ 
 КъБР-м и щэнхабзэ гъа-
щIэм ехьэлIа Iуэху куэдым. 
Ди зэгухьэ ныгъэр хущIэкъу 
зэпытщ иджыри къэс ху зэ-
фIэкIам хигъахъуэу ипэ кIэ 
кIуэтэным. 

Сэ схужыIэнукъым пан-
де мием ди лэжьыгъэр 
 къигъэувыIауэ. Пэжщ, абы 
ди гъащIэм зэхъуэкIыныгъэ 
куэд къыхилъхьащ, цIыху 
зэхуэтшэсым я бжыгъэри 
дгъэмэщIэн хуей мэхъу, 
 ауэ зыми  емылъытауэ до-
лажьэ.

КъБР-м и СТД-м и лэжьы-
гъэм мызэ-мытIэу гулъытэ 
ин къыхуащIащ. 1998 гъэм 
Франджым щыIэ «Monde 

Sans Frontiere» ассоциа-
цэм, «Партнёрство ради 
прогресса» программэм 
ипкъ иткIэ, «Дыщэ пальмэ» 
къыщытхуагъэфэщауэ щы-
тащ. 2018 гъэм СТД-р къа-
лъытащ КъБР-м щыIэ твор-
ческэ IуэхущIапIэ нэхъы-
фIу. 

Нобэ илъэс 80 дрокъу, икIи 
ди къалэн нэхъыщхьэхэм 
ящыщщ творческэ цIыху-
хэм я Iуэху дэгъэкIыныр, лей 
къатемыгъэхьэныр.

УФ-м и СТД-м и унафэщI 
Калягин Александр и пса-
лъэхэр хуабжьу сигу ири-
хьащи, фэри зэхывэзгъэ-
хыну сыхуейт: «Дэ псоми 
зэщхьу зыгуэр тхэлъщ, дэ 
дызэблагъэщ, хьэуэ, лъы-
кIэкъым, ауэ абы нэхъ-
рэ нэхъ гъунэ гъуж гуэрщ 
дэ дызэпызыщIэр: дэ зы 
уна гъуэу дызэхэтщ, ды зэ-
Iыхьлыщ, театрым ды зэ ри-
шэлIауэ».

Майе къеджащ Каляги-
ным къыбгъэдэкI хъуэхъу 
те леграммэм. 

«Илъэс 80-р бжыгъэ да-
хэщ. АдэкIи фи IэнатIэр ев-
гъэфIакIуэу, мыхьэнэшхуэ 
зиIэ Iуэхухэм фыпэлъэ-
щу, фи мурадхэм зэран 
къа хуэхъун лъэпощхьэпо 
щымыIэу фылэжьэну сы-
ны вохъуэхъу!» - псалъэ гуа-
пэхэр итт абы. 

Пшыхьым ягу къыщагъэ-
кIыжащ республикэм и 
театр гъащIэм зи гуа-
щIэ хэзылъхьа артист нэ-
хъыжьхэр, цIыхубэм фIыуэ 
ялъэгъуахэр.

Абы щагъэлъэпIащ уты-
кум и ветеранхэу, цIыхубэм 
илъэс куэд щIауэ фIыуэ 
ялъэгъуа, ягъэзэщIа рол-
хэмкIэ гукъинэж артист-
хэр. Абыхэм республикэм 
и щэнхабзэ гъащIэм щып-
хаша лъагъуэ дахэм, теат р -
хэм нэхъыжьыфIхэм ща-
гъэзащIэ къалэным щы-
тепсэлъыхьащ.

Пшыхьым къыщеджащ 
Кавказ Ищхъэрэм и щIына-
лъэхэм къикIа хъуэхъу тхы-
гъэхэм. 

Республикэм и театрит-
хуми хъуэхъу гъэщIэгъуэн-
хэр ягъэхьэзырат, хэт уэрэд 
зэхилъхьат, хэти къафэ 
 игъэуват. А псоми дэрэжэ-
гъуэ къыхахыу еплъащ  
пшы хьым хэтахэр. 

ЩОМАХУЭ  Залинэ.
Сурэтхэр

Къарей  Элинэ трихащ. 

Адыгэ  хадэхэр  къыдахыж

 къуажэм «Адыгэ хадэ» му-
зей къыщызэIухынымкIэ 
проектым елэжь Фархатов 
Ильяс, нэгъуэщIхэри. 

«Телемост» IэмалкIэ Iэнэ 
хъурейм къыхэлэжьыхьащ 
ищхьэкIэ зи гугъу щытщIа, 
Генетикэ къэхутэныгъэхэм-
кIэ институтым и щIэны-
гъэрылажьэ Ухатовэ Юлие. 

««Адыгэ хадэ» проек-
тым зыгуэр къызыфIэIуэху 
псори зрешалIэ, - жиIащ 
Iэнэ хъурейр Шапова-
лов Максим и гъусэу езы-
гъэкIуэкIа Аулъэ Iэсият 
зэIущIэр къыщызэIуихым. 
- КъэхутакIуэхэм я гулъытэ 
егъэлея зыхьэху дунейпсо 
цIыхубэм я хъугъуэфIы-
гъуэщ адыгэ хадэр. Ар ис-
пы унэхэм хуэдэу адыгэ 
лъэпкъым къыдекIуэкI 
лъапIэныгъэхэм язщи, Iэ-
мал имыIэу хъума, зе-
гъэужьа зэрыхъуным къару 
ехьэлIэн хуейщ». 

Япэу псалъэ зрата Хъуэт-
къуэ Самир адыгэхэм я 
хадэ зехьэкIэр джын Iуэхум 
хэлъхьэныгъэ хуэзыщIа 
псоми я цIэ къриIуащ, абы 
зэ  ман-зэманкIэрэ гъуэгу  
ирамыту щытами, иджы 
фIым ущызыгъэгугъ куэд 
зэрыплъагъум къызэхуэса-
хэм гу лъаригъэтащ. 

«ФIыщIэ яхузощI къы-
зэгъэ пэщакIуэхэм, - жиIащ 

Самир. - Мыр уасэ зимыIэ 
зэхуэсщ лъэныкъуэ куэдым 
хэзыщIыкI IэщIагъэлIхэр 
къызэхуишэсауэ икIи ар 
щхьэусыгъуэ  хуэхъуну къыс-
щохъу дызытепсэлъыхь 
Iуэ хур ипэкIэ кIуэтэным. 
Урыс-Кавказ зауэр зэ-
риухрэ блэкIа илъэсищэрэ 
щэ ныкъуэм урыс щIэны-
гъэлIышхуэхэм хэлъхьэны-
гъэшхуэ хуащIащ адыгэ-
хэм къащIэна мы щIэ-
ныгъэ къудамэр джыным. 
Адыгэхэр щыжытIэкIэ, абы, 
дауи, Адыгэ Хэкум (Черке-
сием) щыпсэуа абазэхэри, 
убыххэри яхыдогъэубыдэ, 
сыту жыпIэмэ псоми я щэн-
хабзэр зэтохуэ». 

Хъуэткъуэ Самир Iэнэ 
хъурейм къекIуэлIахэм 
ягу  къигъэкIыжащ адыгэ 
хадэ зехьэкIэр джыныр 
щIэ рыпсу убла Iуэхуу зэ-
рыщымытыр. ФIыщIэм я 
нэхъ иныр хуэфащэу жы-
пIэ хъунущ Сталин Иосиф 
и зэманым, 1948 гъэм, и 
псэм темышыныхьу «Ады-
гейм щыIэ адыгэ хадэхэр» 
(«Адыгейские черкесские 
сады») тхылъыр къыдэзы-
гъэкIауэ щыта Тхьэгъуш 
Нухь. Абы иужькIэ щIэны-
гъэр зэрыщыту тхылъым 
Iэпхъуэри, музей фэеплъу 
къэнэжащ. КъулыкъущIэхэр 
сытым дежи хуэсакъыу 

щытщ апхуэдэ Iуэхухэм. 
Ауэ совет зэманыр зэриух-
рэ жьыщIэ къыкъуэуащ. И 
фIыщIэр хэбгъэкIуадэ хъу-
нукъым Адыгейм щэнхаб-
зэмкIэ и министру щыта 
Чемсо Гъэзий лэжьыгъэр 
кърахьэжьэжын папщIэ 
хузэфIэкIахэми». 

ЩIэныгъэлIхэр зэакъы-
лэгъуу тепсэлъыхьащ 
адыгэ хадэ зехьэкIэр хэ-
мы кIуэдэжыпэ щIыкIэ, абы 
Адыгейм и къуажэ школхэм 
щIэс сабийхэр зэрыхура-
гъэджэн Iэмал къэгъуэтын 
зэрыхуейм. 

«Гупыж хъарзынэу 
къыс щохъу лэжьыгъэр 
курыт еджапIэхэми щра-
гъэкIуэкIыну зэрамурадыр, 
- жиIащ Ухатовэ Юлие Iэнэ 
хъурейм хэтхэм фIэхъус 
къащрихым. - КъыкIэлъы-
кIуэ лъэбакъуэр ча хъуным 
абы и сэбэпынагъ куэд 
 къекIынущ». 

Iэнэ хъурейр щекIуэкIа 
хьэ щIэщым пэгъунэ-
гъуу къызэIуахащ «Адыгэ 
хадэр лъэпкъым и щэн-
хабзэм къызэрыхэщыр» 
зы фIаща гъэлъэгъуэны-
гъэр. ЕпщIанэ школым 
и еджакIуэхэм «Си лъаб-
жьэ - си жыг» сурэт Iэрамэ 
ягъэхьэзыращ. 

ЧЭРИМ  Марианнэ. 

Къэбэрдей-Балъкъэ-
рым футболымкIэ и гуп 
нэ хъыщхьэм щекIуэкI 
зэ пеуэм хыхьэ зи чэ-
зу тIощIрэ еянэ джэгу-
гъуэм и зэIущIэхэр зэхэ-
тащ.

МЫ гъэм и зэпеуэр 
иджыри имыухами, ко-
мандэхэм я нэхъыбэм 
я дежкIэ гурыIуэгъуэ 
 хъуащ абыхэм турнир 
таблицэм къащылъысы-                            
ну увыпIэхэр. 

Зэхьэзэхуэм и пашэ-
ныгъэм жыджэру щIо-
бэн Прохладнэ   и «Энер-
гетик»-мрэ Тэрч и «Тэр-
чымрэ». И хьэрхуэ рэгъу 
гъунэгъум очкоитIкIэ 
япэ ит прохладнэдэсхэр 
иджыри зы лъэба къуэкIэ 
гъунэгъу хуэхъуащ зэ-
хьэзэхуэм пашэныгъэр 
щаубыдыным. Шэджэм 
ЕтIуанэ щыIэу абыхэм 
3:1-уэ хагъэщIащ «Шэр-
джэсыр». 

АрщхьэкIэ «Тэрчми» 
зы къыкIэригъэхуну хуей-
къым «Энергетик»-м. И 
унэ щыIэу ар бжыгъэш-
хуэкIэ, 8:2-уэ, ефIэкIащ 
Нарткъалэ и «Нартым». 
Прохладнэдэсхэр зыма-
щIэкIэ лъэпэрапэмэ, ахэр 
ящхьэщыкIыну хьэзырщ. 

Куэд пэмыплъауэ 
«Псы гуэнсур» Тырныауз 
къыщыхигъэщIащ «Эльб-
рус»-м.

Джэгугъуэм топ нэхъы-
бэ дыдэ щыдагъэкIащ 
«ХьэтIохъущыкъуейм-
рэ» «Ислъэмеймрэ» я 
 зэ IущIэм. «ХьэщIэу» зэ-
п э  щIэтыныгъэр езыгъэ-
кIуэкIа ислъэмейхэм хэ-
гъэрейхэм я гъуэм дагъэ-
кIащ топи 8 (!). Хьэ-
тIо хъущыкъуейдэсхэм 
абы  хэм жэуап къызэры-
ратыжыфар щэ къудейщ. 

Зэхьэзэхуэм ещанэ увы-
пIэр щызыубыдынур наIуэ 
дыдэ хъуащ - ар Псынэ-
дахэ и «Родник»-рщ. Ан-
зорей щыIэу «Урыхум-
рэ» абырэ ирагъэкIуэкIа 
зэ IущIэр зэрытемыгъэ-
кIуауэ, 1:1-уэ иухащ. 

Зэпеуэр и
кIэм ноблагъэ

Налшык и «Спартак- 
Д»-р Къармэхьэблэ 4:1-уэ 
ще фIэкIащ «Мал ка»-м. 

«Кэнжэмрэ» «Ло го-
ВАЗ»-мрэ я зэпэ щIэ ты-
ны гъэм текIуэныгъэр 
къы щызыхьынур зэIу-
щIэм и иужьрей дакъи-
къэр иухыху наIуэ хъуа-
къым. Зы топкIэ фIэкIа 
зэщхьэщыкIыныгъэ ямы-
Iэу абы пашэ щыхъуащ 
Бабугент къикIа гупыр. 

Старэ Шэрэдж и «Шэ-
рэджыр» зэхьэзэхуэм зэ-
рыхэкIыжам къыхэкIыу 
абы хьэрхуэрэгъу хуэ-          
хъун хуея Шэджэм ЕтIуа-
нэ и «Шэджэм- 2»-м те-
кIуэныгъэр къыхуагъэ-
фэщащ. 

Къэбэрдей-Балъкъэ-
рым футболымкIэ и гуп 
нэ хъыщхьэм и тIощIрэ 
еянэ джэгугъуэм хиубы-
дэу екIуэкIа зэIущIэхэм 
мып хуэдэ бжыгъэхэр 
къа рикIуащ: щэкIуэ гъуэм 
и 17-м: «Шэрджэс» 
(Шэджэм) - «Энерге-
тик» (Прохладнэ) 1:3; 

щэкIуэгъуэм и 20-м: 
«Шэджэм-2» (Шэджэм 
ЕтIуанэ) - «Шэрэдж» 
(Ста рэ Шэрэдж) - 3:0, 
«Эльбрус» (Тырныауз) - 
«Псыгуэнсу» (Псыгуэн-
су) - 4:2, «ХьэтIохъу щы-
къуей» (ХьэтIохъущы-
къуей) - «Ислъэмей» 
(Ислъэмей) - 3:8; щэкIуэ-
гъуэм и 21-м: «Тэрч» 
(Тэрч) - «Нарт» (Нарткъа-
лэ) - 8:2, «Малка» (Малкэ) 
- «Спартак-Д» (Налшык) 
- 1:4, «Урыху» (Урыху) - 
«Родник» (Псынэдахэ) 
- 1:1, «Кэнжэ» (Кэнжэ) - 
«ЛогоВАЗ» (Бабугент) - 
3:4.

ТIощIрэ ебгъуанэ джэ -
гу гъуэм зэIущIэну щ: щэ-
кIуэгъуэм и 27-м: «Ис -
лъэмей» - «Кэнжэ», 
«Нарт» - «Шэрджэс»; 
щэкIуэгъуэм и 28-м: 
«Спартак-Д» - «Шэ-
джэм-2», «Псыгуэнсу» 
- «ХьэтIохъущыкъуей», 
«Тэрч» - «Урыху», «Лого-
ВАЗ» -«Родник».

ЖЫЛАСЭ  Замир. Зи махуэр зыгъэлъапIэхэм ехъуэхъуащ

я фIыгъэкIэ, Урысей гвар-
дием и дзэ къулыкъущIэхэм 
я лэжьыгъэм ехьэлIа хъыба-
рыщIэхэр цIыхухэм и чэзум 
яIэрохьэ. Си фIэщ мэхъу 
дя пэкIи, ехъулIэныгъэ ди-

Iэу, Iуэху зэрызэдэтщIэнур, - 
жиIащ абы. 

Урысей гвардием
КъБР-м щиIэ   
Управленэм и

пресс-IуэхущIапIэ.

Жыласэ Заурбэч (редактор нэхъыщхьэ), 
Ширдий Маринэ (унафэщI-редактор), 
 Къаншокъуэ Эллэ (жэуап зыхь секре-
тарь), Къар дэн Маритэ, Къумахуэ Ас-
лъэн, Нэ щIэ пыджэ Замирэ, Чэрим Ма-
рианнэ, Щхьэ щэмыщI Изэ.

Урысейм и УФСИН 
 №1-м Къэ бэрдей-Балъ-
къэ  рым щиIэ къудамэм 
и лэ жьакIуэхэр епсэлъ-
ащ Iуэ хур щызэхагъэкI 
изоляторым (СИЗО) хаб-
зэм ебэ къуауэ, апхуэдэ 
къуан шагъэ ялэжьа-
уэ хуа гъэфащэу, суд 
тращIы хьауэ щаIыгъ 
ныбжьы щIэ хэм. 

УФСИН-м и унафэщIым 
цIыхум и хуитыныгъэхэр 
хъумэнымкIэ и къуэдзэ Те-
каевэ Ритэрэ IуэхущIапIэм 
и IэщIагъэлIхэмрэ ба -
лигъ мыхъуа ныбжьыщIэу 
изо ляторым щаIыгъхэм 

жраIащ я щхьэм ехьэ лIауэ 
яIэ хуитыныгъэхэр, ап-
хуэ дэуи я пщэм къыдэхуэ 
къалэнхэр. СИЗО-1-м ис 
цIыхуиплIым жраIащ сыт 
хуэдэ Iуэхум ехьэлIауэ 
 дауэ щIэуп щIэ хъунуми.

НыбжьыщIэхэри куэдым 
щIэупщIащ. Ахэр нэхъы-
бэу зытеухуар уголовнэ 
Iуэ хухэр зэрызэфIах, лъэIу 
тхыгъэ зэрызэхалъ хьэ, 
зэрырагъэхь щIыкIэрт. 

НыбжьыщIэхэм жраIащ 
тутнакъэщым зэрис пIа-
лъэр пщIэншэу ямыгъэ-
кIуэду я щIэныгъэм хагъэ-
хъуэну, IэщIагъэ зрагъэ-
гъуэтыну Iэмал зэраIэр. 
Ап хуэдэуи къытеувыIащ 
 сабийхэр зэрылэжьэфы-
нум, я адэ-анэмрэ благъэ-
хэмрэ пыщIэныгъэ хуа Iэ 
зэрыхъунум.

Урысей УФСИН-м и 
Къэбэрдей-Балъкъэр

къудамэм 
и пресс-IуэхущIапIэ.

Хабзэм ебэкъуа
ныбжьыщIэхэм

зыхуагъазэ


